
   Ӕригӕнтти 10 фарстайебӕл дзуӕппитӕ


	
   Фиццаг фарс/Рауадзгути фарс


	
   Сӕргӕндтӕ


	
 1 Цӕхуӕн адӕймаг дӕн?


	
 2 Ме’ ндаг бакаст мӕ зӕрдӕмӕ цӕмӕннӕ цӕуй?


	
 3 Мӕ ниййергути хӕццӕ куд федауон?


	
 4 Мӕ рӕдудтитӕ куд исраст кӕнон?


	
 5 Скъолай хилкъахгути хӕццӕ мӕхе куд дарон?


	
 6 Ме ’нгӕртти зунди нихмӕ федар куд фӕллӕууон?


	
 7 Мӕхе куд дарон ӕнӕгъдау миуӕ мин ку кӕнун кӕнонцӕ, уӕд?


	
 8 Тухмиуи туххӕй ци гъӕуама зонон?


	
 9 Эволюцибӕл ӕууӕндӕн ес?


	
10 Библи мин куд банхус кӕндзӕй?


	
Фӕрстӕ







	1

	2

	3

	4

	5

	6

	7

	8

	9

	10

	11

	12

	13

	14

	15

	16

	17

	18

	19

	20

	21

	22

	23

	24

	25

	26

	27

	28

	29

	30

	31







[image: Ӕригӕнтти 10 фарстайебӕл дзуӕппитӕ]



Ӕригӕнтти 10 фарстайебӕл дзуӕппитӕ






Фиццаг фарс/Рауадзгути фарс

Ӕригӕнтти 10 фарстайебӕл дзуӕппитӕ





Аци брошюри ци ӕригӕнтти кой цӕуй, уонӕй еуӕй-еуети нӕмттӕ ӕййивд ӕнцӕ.

Бесплатно. Это издание – часть всемирной библейской просветительной деятельности, которая проводится христианскими Свидетелями Иеговы и поддерживается добровольными пожертвованиями.

Кӕд ӕндӕрхузи амунд нӕй, уӕд Библий стихтӕ тӕлмацгонд ӕрцудӕнцӕ англисаг ӕвзагбӕл уагъд «Библи – Нӕуӕг дуйней тӕлмац»-ӕй.

2016 анзи маййи уагъд

Digor (ypq-DGR)

© 2016

Watch Tower Bible and Tract Society of Pennsylvania
















[image: Хузӕ фӕстаг фарсбӕл]



Сӕргӕндтӕ


 1  Цӕхуӕн адӕймаг дӕн?

 2  Ме ’ндаг бакаст мӕ зӕрдӕмӕ цӕмӕннӕ цӕуй?

 3  Мӕ ниййергути хӕццӕ куд федауон?

 4  Мӕ рӕдудтитӕ куд исраст кӕнон?

 5  Скъолай хилкъахгути хӕццӕ мӕхе куд дарон?

 6  Ме ’нгӕртти зунди нихмӕ федар куд фӕллӕууон?

 7  Мӕхе куд дарон, ӕнӕгъдау миуӕ мин еске ку кӕнун кӕна?

 8  Тухмиуи фӕсте идарддӕр куд цӕрон?

 9  Эволюцибӕл ӕууӕндӕн ес?

10  Библи мин куд банхус кӕндзӕй?

1 ФАРСТА

Цӕхуӕн адӕймаг дӕн?


УОЙ ЗОНУН ЦӔМӔН ГЪӔУЙ?

Цӕхуӕн гъудибӕл хуӕст дӕ, уой ку зонай, уӕд раст унаффитӕ хӕсдзӕнӕ, лӕгъуз зундбӕл дӕ ку аразонцӕ, уӕддӕр.





ДУ БА КУД БАКОДТАЙСӔ?


Дӕ цӕститӕбӕл рауайун кӕнӕ: Каринӕ ӕрбацудӕй е ’мбӕлтти хӕццӕ рабадунмӕ. Дӕс минутти дӕр ибӕл нӕма рацудӕй, уотемӕй ӕ фӕсте кедӕр зонгӕ гъӕлӕс райгъуста:

– Ами еунӕгӕй ци лӕууис?


Каринӕ фӕстӕмӕ ракастӕй ӕма Джесики ӕрбацӕугӕ фӕууидта, ӕ къохи ба дууӕ бӕгӕний. Джесикӕ имӕ еу бӕгӕни балӕвардта ӕма загъта: «Ӕрмӕст уотӕ ма зӕгъӕ, ӕма дин нӕма ӕнгъезуй!»

Карини нӕ фӕндадтӕй есун, фал тарстӕй, Джесикӕ си уотӕ ку бангъӕла, ӕма ӕхе ерхӕфсун нӕ зонуй. Удта Джесики, уӕлдай миутӕ ка фӕккӕнуй, уӕхӕн кизгӕй дӕр нӕ зонуй. Ӕма сагъӕс кӕнуй, кӕд Джесикӕ ниуазуй, уӕд си, ӕвӕдзи, лӕгъузӕй неци ес, зӕгъгӕ. Каринӕ ӕхецӕн загъта: «Цӕй, фудниуӕзт си нӕ кӕнун, кӕд наркотиктӕ нӕ ’нцӕ».

Ду ба Карини бунати ци бакодтайсӕ?






ӔРЛӔУУӔ ӔМА РАСАГЪӔС КӔНӔ!


Цӕмӕй уӕхӕн уавӕри зундгин унаффӕ рахӕссай, уой туххӕй гъӕуй федар уодигъӕдӕ. Федар уодигъӕдӕ дин ку уа, уӕд ӕй зондзӕнӕ, цӕхуӕн адӕймаг дӕ ӕма цӕхуӕн гъудибӕл хуӕст дӕ, уой. Уотемӕй дӕ цардӕн хецау дӕхуӕдӕг уодзӕнӕ, еске дин ӕй нӕ араздзӕй (1 Коринфӕгтӕмӕ 9:26, 27).

Еци гъуддаги дин ци банхус кӕндзӕй? Фиццагидӕр бал расагъӕс кӕнӕ, идарддӕр ци фарстатӕ ес, уонӕбӕл.






1 ЦӔХУӔН ХУАРЗ МЕНЕУГУТӔ МӔМӔ ЕС?


Дӕ хуарз менеугутӕ ку зонай, уӕд дӕхецӕн аргъ кӕндзӕнӕ.

ЦӔВЕТТОН БИБЛИЙӔЙ. Апостол Павел финста: «Кӕд дзорунмӕ дӕсни нӕ дӕн, уӕддӕр зонгӕ фагӕ кӕнун» (2 Коринфӕгтӕмӕ 11:6). Павел Финстадӕ хуарз ке зудта, уой фӕрци иннети уайдзӕфтӕ нецӕмӕ дардта. Кӕд си лӕгъуз цидӕртӕ дзурдтонцӕ, уӕддӕр ӕ нифс нӕ басастӕй (2 Коринфӕгтӕмӕ 10:10; 11:5).

РАСАГЪӔС КӔНӔ. Ниффинсӕ, хуӕздӕр цӕмӕ арӕхсис, уой.

Нур ба расагъӕс кӕнӕ, цӕхуӕн хуарз менеугутӕ дӕмӕ ес, уобӕл. (Зӕгъӕн: иннетӕбӕл фӕттухсис? рӕдау дӕ? ӕууӕнкӕ дӕбӕл ес? дӕ гъуддӕгтӕ афойнадӕбӕл фӕккӕнис?)






2 ЦӔБӔЛ МӔ ГЪӔУЙ БАЙАРХАЙУН?


Бӕттӕн листӕг кӕми фӕууй, скъунгӕ дӕр уоми ракӕнуй. Дӕ уодигъӕдӕ федар ку уа, уӕд дӕ дӕ зӕрди лӕгъуз фӕндтӕ нӕ расайдзӕнцӕ.

ЦӔВЕТТОН БИБЛИЙӔЙ. Апостол Павел хуарз лӕдӕрдтӕй, цӕбӕл ӕй гъудӕй архайун, уой ӕма загъта: «Мӕ зӕрди медӕг цийнӕ кӕнун Хуцауи закъонбӕл, фал ме ’уӕнгти ба цӕруй ӕндӕр закъон – е тох кӕнуй мӕ зунди закъони хӕццӕ. Е ӕй тӕрегъӕди закъон ӕма мӕ кӕнуй ӕ уацайраг» (Ромӕгтӕмӕ 7:22, 23).

РАСАГЪӔС КӔНӔ. Цӕхуӕн гъуддӕгти дӕ гъӕуй дӕхе уорамун?






3 ЦӔХУӔН НИСӔНТТӔ МИН ЕС?


Машинӕ ку байхуӕрсай, уӕд шоферӕн уотӕ зӕгъдзӕнӕ, кумӕфӕндийдӕр мӕ ласӕ, зӕгъгӕ, цалинмӕ дӕ бензин нӕ фӕууа, уӕдмӕ? Е ӕнӕзунд миуӕ адтайдӕ, удта де ’хца дӕр дзӕгъӕли ракалдтайсӕ!

Е цӕбӕл дозорӕг ӕй? Бӕлвурд нисӕнттӕ дин ку уа, уӕд царди дзӕгъӕлтӕ нӕ кӕндзӕнӕ, уомӕн ӕма ’й зондзӕнӕ, цӕмӕ тундзис ӕма дӕ уой туххӕй ци кӕнун гъӕуй, уой.

ЦӔВЕТТОН БИБЛИЙӔЙ. Павел финста: «Ӕз уотӕ нӕ ледзун, цума, цӕй туххӕй ледзун, уой нӕ зонун» (1 Коринфӕгтӕмӕ 9:26). Павел уотӕ нӕ сагъӕс кодта, ци уа, е уӕд, зӕгъгӕ, фал ӕ рази нисӕнттӕ ӕвардта ӕма архайдта, цӕмӕй ӕ къохи бафтудайуонцӕ (Филиппӕгтӕмӕ 3:12–14).

РАСАГЪӔС КӔНӔ. Ниффинсӕ, иннӕ анзмӕ дӕ рази цӕхуӕн ӕртӕ нисани исӕвардтай, уой.






4 ЦӔБӔЛ ӔУУӔНДУН?




[image: Федар едӕгтӕ кӕбӕл ес, уӕхӕн бӕласӕ федар лӕууй тухдунги нихмӕ]
Федар уодигъӕдӕ дин ку уа, уӕд уодзӕнӕ, арф едӕгтӕ ка рауагъта ӕма тухдунгӕ ке нӕ рахъан кӕндзӕй, уӕхӕн бӕласи хузӕн





Дӕхе гъуди дин ку нӕ уа, уӕд дӕ бон унаффитӕ хӕссун нӕ уодзӕй. Уодзӕнӕ, ӕ алливарс ци фӕууй, уой хузӕ ка райсуй, уӕхӕн хамелеони хузӕн, ӕма цӕмӕй иннетӕй ма хецӕн кӕнай, уой туххӕй дӕхе гъуди алли хатт дӕр ӕййевдзӕнӕ.

Алли гъуддаги фӕдбӕл дӕр дин дӕхе гъуди ку уа, уӕд иннети зундбӕл некӕд рацӕудзӕнӕ, цийфӕнди ку кӕнонцӕ, уӕддӕр.

ЦӔВЕТТОН БИБЛИЙӔЙ. Пахампар Данел ма ӕригон ку адтӕй, уӕд ӕй ӕ бийнонтӕй фӕххецӕн кодтонцӕ, фал уӕддӕр «ӕхецӕн федарӕй загъта», Хуцауи закъӕнттӕ алкӕддӕр ке ӕнхӕст кӕндзӕй (Данел 1:8). Ӕма ӕ дзурдӕн хецау разиндтӕй. Данел ӕ цард аразта, цӕбӕл ӕууӕндтӕй, уомӕ гӕсгӕ.

РАСАГЪӔС КӔНӔ. Цӕхуӕн гъудибӕл хуӕст дӕ? Зӕгъӕн: Хуцаубӕл ӕууӕндис? Кӕд гъо, уӕд цӕмӕн? Хуцау ке ес, уой ду кӕцӕй зонис?

Хуцауи уагӕвӕрдтӕ пайда ке ’нцӕ, уобӕл ӕууӕндис? Кӕд гъо, уӕд цӕмӕн?

Мадта, минкъий дунгӕй дӕр ка ӕрхауй, уӕхӕн сифи хузӕн уодзӕнӕ, ӕви тухдунгӕ дӕр ке нӕ рахъан кӕндзӕй, уӕхӕн бӕласи хузӕн? Дӕхе гъуди дин ку уа, уӕд уодзӕнӕ федар бӕласи хузӕн ӕма ’й зондзӕнӕ, цӕхуӕн адӕймаг дӕ, уой!







КУД АРХАЙДЗӔНӔ?


	Расагъӕс кӕнӕ цӕхуӕн ӕртӕ нисани дӕ фӕндуй дӕ рази исӕвӕрун. Нур ба дӕлдӕр ниффинсӕ, аци мӕйӕ цӕхуӕн къахдзӕфтӕ искӕндзӕнцӕ, цӕмӕй дӕ нисӕнттӕ дӕ къохи бафтуйонцӕ.











^ (1 Кор. 9:26, 27) Уӕдӕ ӕз афтӕ не згъорын, цыма, цӕй тыххӕй згъорын, уый нӕ зонын, ӕмӕ мӕ цӕфтӕ дӕр афтӕ не сты, цыма уӕлдӕф тымбылкъухӕй хойын. 27 Фӕлӕ мӕ буар хъизӕмарӕй марын ӕмӕ дзы цагъар аразын, цӕмӕй афтӕ ма рауайа, ӕмӕ, иннӕтӕн фехъусын кӕнгӕйӕ, мӕхӕдӕг аккаг нӕ дӕн.



^ (2 Кор. 11:6) Кӕд дзурынмӕ дӕсны нӕ дӕн, уӕддӕр зонгӕ фаг кӕнын. Ӕмӕ афтӕ кӕй у, уый та уын алы ӕгъдауӕй дӕр ӕмӕ алы хъуыддаджы дӕр равдыстам.



^ (2 Кор. 10:10) Уымӕн ӕмӕ чидӕртӕ афтӕ дзурынц: «Йӕ фыстӕджыты ис стыр уӕз ӕмӕ тых, ам немӕ куы вӕййы*, уӕд та вӕййы лӕмӕгъ, ӕмӕ йӕ ныхас дӕр – ницӕйаг».

Грекъ. паруси́а. Кӕс Уӕлӕмх. 12.


^ (2 Кор. 11:5) Ӕз та афтӕ хъуыды кӕнын, ӕмӕ уӕ «диссаджы» апостолтӕй ӕвзӕрдӕр ницӕмӕй дӕн.



^ (Ром. 7:22, 23) Мӕ зӕрдӕйы мидӕг цин кӕнын Хуыцауы закъоныл, 23 фӕлӕ ме уӕнгты та цӕры ӕндӕр закъон – уый тох кӕны мӕ зонды закъонимӕ. Уый у тӕригъӕды закъон ӕмӕ мӕ кӕны йӕ уацайраг.



^ (1 Кор. 9:26) Уӕдӕ ӕз афтӕ не згъорын, цыма, цӕй тыххӕй згъорын, уый нӕ зонын, ӕмӕ мӕ цӕфтӕ дӕр афтӕ не сты, цыма уӕлдӕф тымбылкъухӕй хойын.



^ (Фил. 3:12–14) Ӕз афтӕ нӕ зӕгъын, ӕмӕ, цӕмӕ ӕнхъӕлмӕ кӕсын, уый мӕ къухы бафтыд кӕнӕ алцӕмӕй ӕххӕст сдӕн, фӕлӕ ӕппӕт хъарутӕй тырнын уымӕ, кӕд мӕ къухы бафтид, Йесо Чырысти мӕ цӕй тыххӕй равзӕрста, уый. 13 Ме ’фсымӕртӕ, ӕз мӕхицӕй нырма афтӕ нӕ хъуыды кӕнын, ӕмӕ мӕ къухы бафтыд, фӕлӕ иу хъуыддаг у бӕлвырд: ӕз ферох кодтон, фӕстейӕ цы баззад, уый ӕмӕ мӕ хъарутӕ радтон, разӕй цы ис, уымӕ. 14 Ӕз ӕппӕт хъарутӕй тырнын мӕ нысанмӕ, цӕмӕй райсон Хуыцауы хӕрзиуӕг, Йесо Чырыстийы фӕрцы мӕ кӕмӕ ӕрхуыдта, уыцы уӕларвон цард.



^ (Дан. 1:8) Фӕлӕ Данел йӕхицӕн фидарӕй загъта, паддзахы хӕринӕгтӕй ӕмӕ сӕнӕй йӕхи кӕй нӕ фӕчъизи кӕндзӕн. Ӕмӕ фӕсдзӕуинты хистӕрӕй ӕдзух куырдта уый бар, цӕмӕй йӕхи ма фӕчъизи кодтаид.









[image: Кизгӕ журналмӕ кӕсуй]



2 ФАРСТА

Ме ’ндаг бакаст мӕ зӕрдӕмӕ цӕмӕннӕ цӕуй?


УОЙ ЗОНУН ЦӔМӔН ГЪӔУЙ?

Кӕцидӕр гъуддӕгтӕ, айдӕни ци уинис, уомӕй берӕ ӕхсидзгӕдӕр ӕнцӕ.





ДУ БА КУД БАКОДТАЙСӔ?


Дӕ цӕститӕбӕл рауайун кӕнӕ: Джули айдӕнӕмӕ кӕсуй ӕма сагъӕс кӕнуй: «Мӕнӕ ци ставд дӕн!» Ӕма ’й кӕд ӕ ниййергутӕ ӕма е ’мбӕлттӕ къӕсхуртӕ фӕххонунцӕ, уӕддӕр ӕхецӕн фӕззӕгъуй: «Фудхуз кӕнун мӕ гъӕуй».

Ӕрӕги ба исфӕндӕ кодта еу къуар кили рагӕлдзун. Уой туххӕй цалдӕр бони гъӕуама ӕнӕхуӕргӕ адтайдӕ.

Дӕумӕ дӕр Джулий хузӕн гъудитӕ ку фӕззиндтайдӕ, уӕд ци бакодтайсӕ?






ӔРЛӔУУӔ ӔМА РАСАГЪӔС КӔНӔ!




[image: Ӕригон кизгӕ зулун айдӕнӕмӕ кӕсуй ӕма ӕхе зулунтӕй уинуй]
Зулун айдӕнӕмӕ ку кӕсай, уӕд, ӕцӕгӕй цӕхуӕн дӕ, уой нӕ фӕууиндзӕнӕ





Де ’ндаг бакастбӕл ке тухсис, уоми лӕгъузӕй неци ес. Библий дӕр финст ес, рӕсугъд ка адтӕй, уӕхӕн силгоймӕгтӕ ӕма нӕлгоймӕгти туххӕй, зӕгъӕн, Саррӕ, Рахиль, Авигейӕ, Иосиф ӕма Давид. Еу кизги туххӕй ба си финст ес, «ӕмбесонди рӕсугъд» адтӕй, зӕгъгӕ, ӕ ном хундтӕй Ависагӕ (1 Паддзӕхти 1:4).

Абони хъӕбӕр берӕ ӕригӕнттӕ сӕ бакастӕй ӕндӕр нецӕбӕл бал фӕттухсунцӕ. Е сӕ хуарзӕй нецӕмӕ ӕркӕнуй. Ӕркӕсӕн:

	  Бӕрӕггӕнӕнтӕмӕ гӕсгӕ Еугонд Штатти кизгуттӕй 58 процентти сӕхе ставд худтонцӕ, уотемӕй ба си ӕцӕгӕй фудхуз кӕнун ке гъудӕй, уӕхӕнттӕ адтӕй ӕрмӕстдӕр 17 процентти.



	  Еугонд Штатти иннӕ бӕрӕггӕнӕнтӕмӕ гӕсгӕ ба ӕгӕр фудхуз ка ӕй, уӕхӕн силгоймӕгтӕй 45 процентти уотӕ сагъӕс кӕнунцӕ, ӕма ма сӕ никкидӕр фудхуз кӕнун гъӕуй!



	  Ӕхе ниффудхуз кӕнунбӕл ка архайдта, еци ӕригӕнттӕй кӕцидӕртӕ фӕссӕйгӕ унцӕ анорексийӕй. Анорексийӕй сӕйгӕ адӕймаг ӕхе барӕй стонгӕй фӕммаруй. Еци нез цардӕн хъӕбӕр тӕссаг ӕй.





Дӕхемӕ уӕхӕн ести ку балӕдӕрай, уӕд ӕнхус ракорӕ. Фиццагидӕр бал ӕй дӕ ниййергутӕн радзорӕ кенӕ, хуарз ке хӕццӕ дӕ, уӕхӕн хестӕртӕй ескӕмӕн. Библи зӕгъуй: «Ӕцӕг ӕмбал алкӕддӕр уарзуй. Е ӕй, зин сахат адӕймаги фарсмӕ балӕуунмӕ ка райгуруй, уӕхӕн ӕнсувӕр» (Ӕмбесӕндтӕ 17:17).






ӔЦӔГӔЙДӔР ДӔ ӔРКӔСУН ЦӔМӔ ГЪӔУЙ?


Адӕймаг зӕрдӕмӕдзӕугӕ уодзӕй ӕви нӕ, е ӕндаг бакастӕй кӕнгӕ нӕй. Ӕркӕсӕн, паддзах Давиди фурт Авессаломи хабармӕ. Библи зӕгъуй:

«Авессаломи хузӕн рӕсугъд нӕлгоймаг н’ адтӕй. Къахӕй сӕрмӕ имӕ еу гъӕндзийнадӕ дӕр н’ адтӕй иссерӕн» (2 Самуили 14:25).



Фал Авессалом адтӕй хъӕбӕр сӕрбӕрзонд, кадӕуарзагӕ ӕма хийнӕзӕрдӕ адӕймаг! Уомӕ гӕсгӕ Библи Авессаломи хуарз адӕймагӕй не ’вдесуй, фал адзӕсгон, лӕгмар ӕма, ӕууӕнкӕ кӕбӕл н ’адтӕй, уӕхӕн адӕймагӕй.

Библи нин дзӕгъӕли нӕ зӕгъуй:

«Уӕ уодигъӕдӕ нӕуӕгмӕ раййеветӕ» (Колоссӕгтӕмӕ 3:10).



«Уӕ федауцӕ дзиккоти бид, сугъзӕринттӕ кенӕ уӕледарӕс ма уӕд, фал, уӕ зӕрди ци ес, е» (1 Петури 3:3, 4).



Рӕсугъддзийнади лӕгъузӕй неци ес, фал уомӕй ӕхсидзгӕдӕр ба ӕй, цӕхуӕн зӕрдӕ дин ес, е. Адӕн дӕ, рӕсугъд ке дӕ, уой туххӕй нӕ уарздзӕнцӕ, фал дӕ хуарз менеугути туххӕй. Еу кизгӕ, Фелисийӕ, загъта: «Рӕсугъд бакаст цӕстӕ ӕхемӕ ӕлвасуй, фал е рӕстӕгмӕ фӕууй, уомӕн ӕма адӕймагӕн уӕддӕр ӕ хуарз менеугутӕ, удта ӕ зӕрдихатт нигъгъуди кӕнунцӕ».






ДӔХЕМӔ ЦӔХУӔН ЦӔСТӔЙ КӔСИС?


Дӕ бакаст арӕх нӕ фӕццӕуй дӕ зӕрдӕмӕ?

Ескӕд операци искӕнунбӕл кенӕ карз диетӕбӕл исбадунбӕл сагъӕс кодтай?

Дӕ бон ку адтайдӕ, уӕд дӕхеми ци раййивтайсӕ? (Ци равзардзӕнӕ?)

	  АСӔ



	  УӔЗӔ



	  ДЗИККОТӔ



	  ГУРИ КОНД



	  ЦӔСГОН



	  ӔНДӔР ЕСТИ





Кӕд фиццаг дууӕ фарстайебӕл «гъо» загътай, ӕртиккаги ба ӕртӕ кенӕ фулдӕр дзурди баханхӕ кодтай, уӕд ӕй зонӕ, дӕхемӕ ци цӕстӕй кӕсис, иннетӕ дӕмӕ уӕхӕн цӕстӕй нӕ кӕсунцӕ. Дӕ бакастбӕл ӕгӕр ку мӕтӕ кӕнай, уӕд дӕ е хуарзӕй нецӕмӕ ’ркӕндзӕй (1 Самуили 16:7).







КУД АРХАЙДЗӔНӔ?


	Мӕ бон куд ӕй ме ’нӕнездзийнадӕ фӕххуӕздӕр кӕнун?



	Мӕ бон цӕхуӕн упражненитӕ ӕй кӕнун?



	Ме ’мбал мин ку радзора, карз диетӕбӕл ке исбадтӕй, уӕд куд бакӕндзӕн?









ФУЛДӔР БАЗОНӔ!




[image: Де ’нгӕрттӕ ци дзорунцӕ. Ӕндаг бакаст]


Бакӕсӕ видеороликмӕ «Де ’нгӕрттӕ ци дзорунцӕ. Ӕндаг бакаст»









^ (1 Пад. 1:4) Уыцы чызг уыди ӕмбисонды рӕсугъд. Гъемӕ паддзахмӕ касти ӕмӕ йын лӕггад кодта, фӕлӕ паддзах йемӕ ӕмуат никуы ’рцыд.



^ (Ӕмб. 17:17) Ӕцӕг ӕмбал алкӕддӕр уарзы. Уый у, зын сахат адӕймаджы фарсмӕ ӕрбалӕууынӕн чи райгуыры, ахӕм ӕфсымӕр.



^ (2 Сам. 14:25) Ӕгас Израилы Авессаломы хуызӕн рӕсугъд нӕлгоймаг нӕ уыди. Къахӕй сӕрмӕ йӕм иу хъӕндзинад дӕр нӕ уыд ссарӕн.



^ (Кол. 3:10) ӕмӕ уӕ удыхъӕд ногмӕ раивут* – уыцы удыхъӕд ног кӕны бӕлвырд зонындзинӕдты фӕрцы, чи йӕ сфӕлдыста, уый удыхъӕдмӕ гӕсгӕ.

Комк. «ӕмӕ уӕ уӕлӕ скӕнут ног» – адӕймаг йӕ уӕлӕ дзаумӕттӕ куыд скӕны, афтӕ.


^ (1 Пет. 3:3, 4) Уӕ фидауц дзыккуты быд, сызгъӕринтӕ кӕнӕ уӕлӕдарӕс ма уӕд, 4 фӕлӕ, уӕ зӕрдӕйы цы ис, уый* – Хуыцауы цӕсты тынг зынаргъ чи у, уыцы сабыр ӕмӕ фӕлмӕн удыхъӕды ӕнӕсӕфгӕ рӕсугъд дарӕс.

Комк. «зӕрдӕйы ӕмбӕхст адӕймаг».


^ (1 Сам. 16:7) Фӕлӕ Йегъовӕ Самуилӕн загъта: «Йӕ уынд ӕмӕ йын йӕ асмӕ ма кӕс, уый нӕ равзӕрстон. Хуыцау адӕймаджы цӕстӕй нӕ кӕсы. Адӕймаг кӕсы, цӕст цы уыны, уымӕ, Йегъовӕ та кӕсы зӕрдӕмӕ».









[image: Ӕригон биццеу ӕхе исхадта ӕ фидӕ ба ӕ хӕццӕ дзоруй]



3 ФАРСТА

Мӕ ниййергути хӕццӕ куд федауон?


УОЙ ЗОНУН ЦӔМӔН ГЪӔУЙ?

Дӕ ниййергути хӕццӕ ку федауай, уӕд дин ӕнцондӕр уодзӕй.





ДУ БА КУД БАКОДТАЙСӔ?


Дӕ цӕститӕбӕл рауайун кӕнӕ: 17-анздзуд Джефри хӕдзари куститӕ фӕцӕй ӕма ’й бафӕндадтӕй минкъий рауолӕфун. Телевизор бакъипп кодта ӕма ӕхе фӕлмӕн диванбӕл ӕруагъта.

Еци рӕстӕг ба дуарӕй ӕ фидӕ цидӕр мӕстгунӕй ӕрбахизтӕй.

– Уӕртӕ биццеу! Телевизормӕ бабӕй кӕсис? Цо де ’нсувӕрмӕ уроктӕ кӕнунмӕ фӕккӕсӕ. Дзурд ӕппундӕр куд нӕ лӕдӕрис!

Джефри бахъур-хъур кодта:

– Райдӕдта бабӕй.

Ӕ фидӕ ба ’й райгъуста ӕма ин уотӕ:

– Ци загътай?


Джефри арф исуолӕфтӕй, ӕ цӕсгон схадта ӕма загъта:

– Неци.

Фидӕ никки хъӕбӕрдӕр рамӕстгун ӕй ӕма загъта:

– Ду мӕ хӕццӕ уотӕ ма дзорӕ!

Ду ба Джефрий бунати ци бакодтайсӕ, цӕмӕй дзурд хилӕмӕ ма рахеза?






ӔРЛӔУУӔ ӔМА РАСАГЪӔС КӔНӔ!


Дӕ ниййергути хӕццӕ куд фӕдздзорис, уой ӕнгъезуй рабарун, цума машинӕбӕл цӕуис, уой хӕццӕ. Дӕ разӕй над ӕхгӕд ку разинна, уӕд уоми не ’рлӕудзӕнӕ, фал ӕндӕр надбӕл рацӕудзӕнӕ.

ЦӔВЕТТОНӔН:

Еу кизгӕ, Линдӕ, зӕгъуй: «Мӕ фиди хӕццӕ мин зин дзорӕн ӕй. Фӕууй уотӕ, ӕма ин ӕз ести дзордзӕн, е ба мин уотӕ ракӕнуй, ести дзорис, зӕгъгӕ».

ЛИНДӔН Ӕ БОН КУД ӔЙ БАКӔНУН?

	              Ӕ фидӕбӕл нигъгъӕр кӕнун.

Линдӕ гъӕр кӕнуй: «Еу хатт мӕмӕ уӕддӕр байгъосӕ!»



	               Мацибал дзорун.

Линди нӕбал фӕндуй ӕ фиди хӕццӕ, ци ’й тухсун кӕнуй, уобӕл дзорун.



	               Хуӕздӕр рӕстӕг равзарун.

Линдӕ исфӕндӕ кодта ӕ фиди хӕццӕ фӕстӕдӕр радзорун.





Дӕумӕ гӕсгӕ, Линдӕ куд гъӕуама бакӕна?

ӔРКӔСӔН. Линди фидӕ ӕхе сагъӕсти ӕй ӕма ’й нӕ уинуй, ӕ кизгӕ цӕбӕлдӕр ке тухсуй, уой. Мадта Линдӕ 1-аг вариантмӕ гӕсгӕ ку бакӕна, уӕд ӕй ӕ фидӕ нӕ балӕдӕрдзӕй, цӕбӕл гъӕр кӕнуй, уой. Удта имӕ лӕмбунӕг игъосун дӕр нӕ райдайдзӕй. Уомӕй уӕлдай ма Линдӕ бавдесдзӕй, ӕ фиди ке нӕ нимайуй, уой дӕр (Ефесӕгтӕмӕ 6:2). Мадта уотӕ ку бакӕна, уӕд си неци рамолдзӕй.



[image: Машини разӕй ӕхгӕд над]
Дӕ ниййергути хӕццӕ кӕрӕдзей ку нӕ лӕдӕрайтӕ, уӕд е уобӕл дзорӕг нӕй, ӕма нецибал ес бакӕнӕн. Дӕ бон ӕй ӕндӕр «над» иссерун





2-аг вариант тӕккӕ ӕнцондӕр ӕй, фал зундбӕл дзорӕг нӕй. Цӕмӕн? Уомӕн ӕма ин цӕмӕй естӕмӕй банхус кӕна, уой туххӕй ӕй гъӕуй ӕ фиди хӕццӕ радзорун. Ӕ фидӕ ба ин банхус кӕндзӕй, цӕбӕл тухсуй, уой ку базона, ӕрмӕстдӕр уӕд. Ӕхе ку нигъгъос кӕна, уӕд гъуддаг нӕ раййевдзӕй.

Линдӕ 3-аг вариантмӕ гӕсгӕ ку бакӕна, уӕд нӕ бауадздзӕй, цӕмӕй ин еци ӕхгӕд над хъори хуасӕ исуа. Уой бӕсти байархайдзӕй, цӕмӕй ӕ фиди хӕццӕ ӕндӕр хатт радзора.

Ӕма уӕд фидӕн дӕр ӕнцондӕр уодзӕй ӕ кизги балӕдӕрун. Мадта Линдӕ 3-аг вариантмӕ гӕсгӕ ку бакӕна, уӕд ӕхецӕн дӕр ӕма ӕ фидӕн дӕр ӕнцондӕр уодзӕй. Уотемӕй Линдӕ бакӕндзӕй Библий фӕдзӕхстмӕ гӕсгӕ: «Тундзӕ, фарнӕ ци хӕссуй... уомӕ» (Ромӕгтӕмӕ 14:19).

Линдӕн ма ӕ бон куд ӕй бакӕнун?

Дӕлдӕр ниффинсӕ, цӕхуӕн унаффӕ ин раттисӕ, уой. Удта ма ниффинсӕ, дӕ унаффӕ ’й цӕмӕ ӕркӕндзӕй, уой дӕр.

УНАФФИТӔ БИБЛИЙӔЙ


«Нимайӕ дӕ мадӕ ӕма дӕ фиди» (Ефесӕгтӕмӕ 6:2).

«Уӕ дзурд алкӕддӕр уӕд фӕлмӕн» (Колоссӕгтӕмӕ 4:6).

«Алли адӕймаг дӕр гъӕуама рӕвдзӕ уа байгъосунмӕ, дзорун ӕма мӕстгун кӕнунмӕ ба хӕлӕф ма кӕна» (Иакови 1:19).










ДӔ ГЪУДИ ДЗӔБӔХ БАЛӔДӔРУН КӔНӔ


Иронх ди ма уӕд, ду ци зӕгъунмӕ гъавтай ӕма дӕ дӕ ниййергутӕ куд балӕдӕрдтӕнцӕ, е еу нӕй.

ЦӔВЕТТОНӔН:

Дӕ ниййергутӕ ’й уинунцӕ, цӕбӕлдӕр ке тухсис, уой ӕма дӕ фӕрсунцӕ, ци кӕнис, зӕгъгӕ. Ду ба син зӕгъис: «Неци».

Фал дӕ дӕ ниййергутӕ ба уотӕ лӕдӕрунцӕ: «Нӕ мӕ фӕндуй уой туххӕй сумах хӕццӕ дзорун. Уой бӕсти ’й ме ’мбӕлттӕн радзордзӕн».

Зӕгъӕн, цидӕр зин уавӕри бахаудтӕ ӕма дин дӕ ниййергутӕ зӕгъунцӕ, мах дин банхус кӕндзиан, зӕгъгӕ. Ду ба син зӕгъис: «Ма тухсетӕ, мӕхуӕдӕг ести кӕндзӕн».

	Дӕ ниййергутӕ дӕ куд лӕдӕрунцӕ?



	Хуӕздӕр куд адтайдӕ зӕгъун?











КУД АРХАЙДЗӔНӔ?


	Иннӕ хатт мӕмӕ мӕ ниййергути хӕццӕ дзорун ку нӕ цӕуа, уӕд куд бакӕндзӕн?



	Дзорун мӕ кӕбӕл нӕ фӕндуй, уӕхӕн гъуддагбӕл дзурд ку рацӕуа, уӕд куд бакӕндзӕн?











^ (Еф. 6:2) «Нымай дӕ фыд ӕмӕ дӕ мады» – уый у зӕрдӕвӕрдимӕ лӕвӕрд фыццаг фӕдзӕхст. Зӕрдӕвӕрд та у ахӕм:



^ (Ром. 14:19) Цӕй уӕдӕ тырнӕм, фарн цы хӕссы ӕмӕ кӕрӕдзийы цӕй фӕрцы ис бафидар кӕнӕн, уымӕ.



^ (Еф. 6:2) «Нымай дӕ фыд ӕмӕ дӕ мады» – уый у зӕрдӕвӕрдимӕ лӕвӕрд фыццаг фӕдзӕхст. Зӕрдӕвӕрд та у ахӕм:



^ (Кол. 4:6) Уӕ дзыхыныхас алкӕддӕр уӕд фӕлмӕн ӕмӕ зӕрдӕмӕдзӕугӕ*, цӕмӕй зонат, кӕмӕн цавӕр дзуапп раттын хъӕуы, уый.

Комк. «цӕхх ыл уӕд».


^ (Иак. 1:19) Зонут уый, мӕ уарзон ӕфсымӕртӕ. Алы адӕймаг дӕр хъуамӕ рӕвдз уа байхъусынмӕ, дзурын ӕмӕ мӕсты кӕнынмӕ та тагъд ма кӕна,









[image: Дууӕ биццеуи машини саст авгӕмӕ кӕсунцӕ]



4 ФАРСТА

Мӕ рӕдудтитӕ куд исраст кӕнон?


УОЙ ЗОНУН ЦӔМӔН ГЪӔУЙ?

Дӕ рӕдудтитӕбӕл ку сӕттай, уӕд дӕбӕл фулдӕр ӕууӕнкӕ уодзӕй.





ДУ БА КУД БАКОДТАЙСӔ?


Дӕ цӕститӕбӕл рауайун кӕнӕ: Тимур е ’мбӕлтти хӕццӕ гъӕунги гъазта ӕма ӕ къозойӕй ӕнӕбари синхонти машини авгӕ басаста.

Ду ба Тимури бунати ци бакодтайсӕ?






ӔРЛӔУУӔ ӔМА РАСАГЪӔС КӔНӔ!


КУД БАКОДТАЙСӔ?

	              Ралигъдайсӕ.



	               Еске фуд ӕй фӕккодтайсӕ.



	               Радзурдтайсӕ, ци ӕрцудӕй, уой ӕма син зӕгътайсӕ, е ’скӕнӕккагбӕл ке бафеддзӕнӕ.





Ка ’й зонуй дӕ бафӕндӕуа раледзун. Фал дин айӕ хуарз фадуат ӕй, цӕмӕй дӕ рӕдудбӕл басӕттай, уӕлдай си нӕййес авгӕ басастай, ӕви ӕндӕр ести бакодтай.






РӔДУДБӔЛ БАСӔТТУН ХУАРЗ ЦӔМӔН ӔЙ?


	               Е раст ӕй.

Библи зӕгъуй: «Мах алли гъуддаги дӕр фӕндуй рӕстӕй архайун» (Дзиуиттӕгтӕмӕ 13:18).



	               Ӕ рӕдудбӕл ка басӕттуй, уомӕн ниххатир кӕнун ӕнцондӕр фӕууй.

Библи зӕгъуй: «Ӕ тӕрегъӕдтӕ ка римӕхсуй, уомӕн неци бантӕсдзӕй, ка сӕ раргом кӕнуй ӕма сӕ ка ниууадзуй, уомӕ ба уодзӕнцӕ фӕлмӕнзӕрдӕ» (Ӕмбесӕндтӕ 28:13).



	               Уотемӕй фиццагидӕр Хуцауи зӕрдӕ рохс кӕнис.

Библи зӕгъуй: «Мӕнгард адӕймаг Йеговӕн ӕнадӕ ’й, рӕстзӕрдӕ ка ӕй, етӕ ба ӕнцӕ ӕ хӕстӕг ӕмбӕлттӕ» (Ӕмбесӕндтӕ 3:32).





20-анздзуд Каринӕ ӕ фидӕн не ’ской кодта, машинӕбӕл ӕгӕр тагъд ке цудӕй, уой туххӕй ин штраф ке рафинстонцӕ. Фал ӕй цӕйбӕрцӕ римахстайдӕ? Каринӕ зӕгъуй: «Еу анзи фӕсте ӕй мӕ фидӕ базудта, ӕма мӕмӕ си дзӕбӕх ӕрхаудтӕй!»

Ци балӕдӕрдтӕй? Каринӕ зӕгъуй: «Дӕ рӕдудтитӕ ку римӕхсай, уӕд уомӕй дӕхецӕн фуддӕр кӕнис, уомӕн ӕма дин уӕддӕр рагъӕр уодзӕнцӕ ӕма сӕбӕл гъӕудзӕй дзуапп раттун».






НӔ РӔДУДТИТӔЙ ЦӔБӔЛ АХУР КӔНӔН?


Библи зӕгъуй: «Мах не ’гас дӕр арӕх рӕдуйӕн» (Иакови 3:2). Ӕ рӕдудбӕл сӕрниллӕг ӕма лӕдӕргӕ адӕймаг басӕттуй. Удта, басӕтта ӕви нӕ, уобӕл сагъӕс нӕбал фӕккӕнуй.

Адӕймаг ӕ рӕдудӕй гъӕуама естӕбӕл исахур уа. Еу кизгӕ, Верӕ, загъта: «Ӕз архайун, цӕмӕй мӕ алли рӕдудӕй дӕр ахур кӕнон ӕма уой фӕрци мӕ уодигъӕдӕ хуӕздӕрӕрдӕмӕ ӕййевуй ӕма ӕндӕр хатт уӕхӕн уавӕри ку бахауон, уӕд ӕндӕрхузи бакӕндзӕн». Дӕу бон ба куд ӕй уотӕ архауйн?

Де ’нсувӕри велосипед райстай ӕма си цидӕр басастай. Ци кӕндзӕнӕ?

	  Дӕхе не ’ской кӕндзӕнӕ ӕма дӕ зӕрдӕ дардзӕнӕ, ке ’й нӕ фӕууиндзӕй, уобӕл.



	  Ци адтӕй, уой радзордзӕнӕ.



	  Ци адтӕй, уой радзордзӕнӕ, фал ӕй еске фуд фӕккӕндзӕнӕ.





Дӕхе ке нӕ бацӕттӕ кодтай, уой туххӕй экзамен нӕ равардтай. Ци кӕндзӕнӕ?

	  Экзамен ӕгӕр зин адтӕй, зӕгъгӕ, дзордзӕнӕ.



	  Дӕхе ке нӕ бацӕттӕ кодтай, уобӕл басӕтдзӕнӕ.



	  Дӕ ахургӕнӕги фуд ӕй фӕккӕндзӕнӕ, ӕ зӕрдӕмӕ нӕ цӕун, зӕгъгӕ.







[image: Кизгӕ машинӕбӕл цӕугӕй фӕстӕмӕ кӕсӕн айдӕнӕмӕ кӕсуй]
Ӕ раздӕри рӕдудтитӕбӕл ка фӕссагъӕс кӕнуй, уой ӕнгъезуй рабарун, машинӕбӕл цӕугӕй ӕрмӕстдӕр фӕстӕмӕ кӕсӕн айдӕнӕмӕ ка кӕсуй, уӕхӕн адӕймаги хӕццӕ





Нур ба дӕ цӕститӕбӕл рауайун кӕнӕ цума 1) де ’нсувӕри бунати дӕ ӕма 2) дӕ ахургӕнӕги бунати дӕ. Де ’нсувӕр кенӕ дӕ ахургӕнӕг ци расагъӕс кӕндзӕнцӕ, дӕ рӕдудбӕл ку басӕттай, уӕд? Дӕ рӕдуд ку баримӕхсай, уӕдта?

Нур ба расагъӕс кӕнӕ, фӕстаг анзи дӕргъи кӕми фӕррӕдудтӕ, уобӕл ӕма аци фарстатӕбӕл дзуапп раттӕ.

Кӕми фӕррӕдудтӕ? Куд ӕй исраст кодтай?

	  Нӕ ’й исгъӕр кодтон.



	  Кедӕр фуд ӕй фӕккодтон.



	  Ци адтӕй, уой радзурдтон.





Кӕд дӕ рӕдудбӕл нӕ басастӕ, уӕд дин куд адтӕй?

	  Дзӕбӕх. Фӕййервазтӕн си!



	  Мӕ цӕсгон мӕ хуардта. Ци адтӕй, уой радзорун гъудӕй.





Дӕ бон куд адтайдӕ бакӕнун?

Дӕ рӕдудӕй цӕбӕл исахур дӕ?






КУД ДӔМӔ КӔСУЙ?


Еуӕй-еуетӕ сӕ рӕдудтитӕбӕл цӕмӕннӕ фӕссӕттунцӕ?

Дӕ рӕдудтитӕ алкӕддӕр ку римӕхсай, уӕд дӕбӕл адӕн ци рагъуди кӕндзӕнцӕ? Ку сӕбӕл сӕттай, уӕдта? (Лукай 16:10).







КУД АРХАЙДЗӔНӔ?


	Иннӕ анзмӕ дӕ рази цӕхуӕн нисан исӕвӕрдзӕнӕ, цӕмӕй дин ӕнтӕса дӕ рӕдудтитӕ раст кӕнун?











^ (Дзиуит. 13:18) Кувут мах тыххӕй, уымӕн ӕмӕ нӕ зӕрдӕ нӕхиуыл ницӕмӕй худы – мах алы хъуыддаджы дӕр фӕнды ӕнӕзӕрдӕхудтӕй архайын.



^ (Ӕмб. 28:13) Йӕ тӕригъӕдтӕ чи ӕмбӕхсы, уымӕн ницы бантысдзӕн, чи сӕ раргом кӕны ӕмӕ сӕ чи ныууадзы, уымӕ та уыдзысты фӕлмӕнзӕрдӕ.



^ (Ӕмб. 3:32) Мӕнгард адӕймаг Йегъовӕйӕн ӕнад у, рӕстзӕрдӕ чи у, уыдон та сты йе ’ввахс хӕлӕрттӕ.



^ (Иак. 3:2) Мах не ’ппӕт дӕр арӕх рӕдийӕм*. Ныхасӕй чи нӕ рӕдийы, уый та у алцӕмӕй ӕххӕст адӕймаг ӕмӕ йӕ бон у йӕ буары ӕппӕт уӕнгты рохтыл дӕр хӕцын.

Комк. «фӕкӕлӕм» кӕнӕ «ахауӕм».


^ (Лук. 16:10) Гыццыл хъуыддаджы ӕууӕнкджын чи у, уый ӕууӕнкджын уыдзӕн стыр хъуыддаджы дӕр, гыццыл хъуыддаджы ӕнӕууӕнк чи у, уый та стыр хъуыддаджы дӕр уыдзӕн ӕнӕууӕнк.









[image: Еу биццеу инней хӕццӕ хилӕ къахуй е ’мкъласӕгти рази]



5 ФАРСТА

Скъолай хилкъахгути хӕццӕ мӕхе куд дарон?


УОЙ ЗОНУН ЦӔМӔН ГЪӔУЙ?

Уомӕй кӕнгӕ ’й, уавӕр хуӕздӕр фӕууодзӕй ӕви лӕгъуздӕр.





ДУ БА КУД БАКОДТАЙСӔ?


Дӕ цӕститӕбӕл рауайун кӕнӕ: Томаси скъоламӕ цӕун нӕбал фӕндуй. Ӕртӕ мӕйи размӕ ин е ’мкъласонтӕ ӕгас скъолабӕл ӕ фудкой фӕккодтонцӕ, уой фӕсте ба ма ибӕл фӕсномуг дӕр исӕвардтонцӕ. Хатгай ӕй еске бакъуӕруй, цума ӕнӕбари адтӕй, уотӕ ӕма ӕ киунугутӕ ӕ къохтӕй ӕрхаунцӕ кенӕ ’й къласи еске фӕстити бакъуӕруй, ӕма Томас фӕстӕмӕ ку ракӕсуй, уӕд бӕрӕг нӕбал фӕууй, ка си адтӕй, е. Ӕзинӕ ба ма имӕ кадӕртӕ ӕ телефонмӕ финсун райдӕдтонцӕ ӕма ’й тӕрсун кодтонцӕ.

Ду ба Томаси бунати ци бакодтайсӕ?






ӔРЛӔУУӔ ӔМА РАСАГЪӔС КӔНӔ!


Уотӕ зӕгъӕн нӕййес, ӕма дӕ бон ӕппундӕр неци ӕй. Дӕ бон ӕй ӕнӕ нӕмгӕй дӕр сӕ нихмӕ фӕллӕуун. Куд?

	  СӔ ГИРИЗТӔ СИН МАЦӔМӔ ДАРӔ. Библи зӕгъуй: «Ӕнӕзунд ӕ маст еугурӕйдӕр искалуй, зундгин ба ӕ маст кӕронмӕ уорамуй» (Ӕмбесӕндтӕ 29:11). Сӕ гиризтӕ дӕмӕ нимади дӕр ке нӕ ’нцӕ, уой ку уинонцӕ, уӕд дӕ ниууадздзӕнцӕ.



	  ДӔ МАСТ МА ЕСӔ. Библи зӕгъуй: «Лӕгъуздзийнадӕ лӕгъуздзийнадӕй макӕмӕн федетӕ» (Ромӕгтӕмӕ 12:17). Дӕ маст ку есай, уӕд уавӕр фӕффуддӕр кӕндзӕнӕ, ӕндӕр неци.



	  АРФУИНӔГ УО. Библи зӕгъуй: «Лӕдӕргӕ адӕймаг фидбилиз уинуй ӕма си ӕхе хезуй» (Ӕмбесӕндтӕ 22:3). Гӕнӕн уогӕй хилкъахгутӕй дӕхе еуварс дарӕ, удта хилтӕ кӕми фӕууй, уӕхӕн бунӕттӕй дӕр.



	  ӔНГЪӔЛ КӔМӔЙ НӔ УА, УӔХӔН ДЗУАПП РАТТӔ. Библи зӕгъуй: «Фӕлмӕнӕй дзуапп раттӕ, ӕма адӕймагӕн ӕ маст иссӕудзӕй» (Ӕмбесӕндтӕ 15:1). Дӕ бон ӕй дзубанди гиризмӕ рахатун. Зӕгъӕн, туппур дӕ ку хононцӕ, уӕд дӕ бон ӕй гиризӕй зӕгъун: «Хицӕ мӕмӕ кӕнис?»



	  УОРДИГИ РАНДӔ УО. 19-анздзуд Норӕ загъта: «Ку неци сӕмӕ исдзорай, уӕд бӕрӕг уодзӕй хилкъахгутӕй зундгиндӕр ке дӕ ӕма дин федар уодигъӕдӕ ке ес. Бӕрӕг уодзӕй дӕхебӕл хуӕцун ке зонис, хилкъахгутӕ ба уотӕ нӕ зонунцӕ» (2 Тимофеймӕ 2:24).



	  НИФСГУНДӔР УО. Хилкъахгутӕ уайтагъддӕр ралӕдӕрунцӕ ӕнӕнифсхаст ка ӕй ӕма сӕмӕ ’сдзорун дӕр ка нӕ бандеудзӕй, уони. Фал ӕй ку уинонцӕ ке си нӕ тӕрсис ӕма дин сӕ бон ке неци исуодзӕй, уӕд дӕ ниууадздзӕнцӕ.



	  ЕСКӔМӔН ӔЙ ЗӔГЪӔ. Раздӕр ахургӕнӕгӕй ка куста, е загъта: «Скъолай ке фефхуӕрунцӕ, етӕ уой туххӕй ескӕмӕн ку зӕгъонцӕ, уӕд уотемӕй иннетӕн дӕр банхус кӕндзӕнцӕ».







[image: Ӕригон биццеубӕл кадӕр гириз кӕнуй, фал е нӕ тӕрсуй]
Дӕхебӕл хуӕцун ку зонай, уӕд хилкъахгутӕй зундгиндӕр уодзӕнӕ













ЗУДТАЙ ӔЙ?


Хилкъахгути бон ма ци ӕй кӕнун:

	

[image: Иннетӕбӕл ка гириз кӕнуй, уомӕн ӕ гъӕлӕсӕй арти ӕвзӕгтӕ цӕуй]


Дзурдӕй ӕфхуӕрун. «Некӕд ӕй байронх уодзӕн, цӕхуӕн фӕсномгутӕй мӕ худтонцӕ ӕма мӕбӕл цитӕ дзурдтонцӕ, уой. Уони туххӕй мӕхемӕ неци кастӕн, удта цума неке гъӕун ӕма ми неци пайда ес. Уой бӕсти мӕ нӕмгӕ ку кодтайуонцӕ» (Селин, 20 анзи).



	

[image: Ӕригон биццеуи хӕццӕ неке дзоруй ӕма еунӕгӕй бадуй]


Адӕймаги мацӕмӕ дарун. «Ме ’мкъласонтӕ сӕхе уотӕ дардтонцӕ, цума мӕ нӕ уинунцӕ. Рӕфти хуӕрунмӕ ку бацӕуианӕ, уӕд уотӕ ’скӕниуонцӕ, цума сӕ рази бунат нӕбал адтӕй. Ӕнӕгъӕнӕ анз еунӕгӕй фӕббадтӕн, ӕма уой туххӕй хъӕбӕр фӕккӕуинӕ» (Хейли, 18 анзи).



	

[image: Ӕригон кизгӕ компьютерӕй расхъиудтӕй, уомӕн ӕма ибӕл кадӕр интернети гириз кӕнуй]


Адӕймаги туххӕй интернети алли фудтӕ финсун. «Цӕмӕй еске хуарз ном фехалай кенӕ сауӕнгӕ ӕ цард дӕр, уой туххӕй еу кънопкӕ ралхъевунӕй ӕндӕр неци гъӕуй. Ӕвӕдзи, уобӕл алке нӕ баууӕнддзӕй, фал ӕцӕгӕйдӕр уотӕ ’й!» (Даниел, 14 анзи).












ТЕСТ


	РАСТ ӔЙ ӔВИ НӔ


	ДЗУӔППИТӔ




	1 Еуетӕ иннетӕбӕл ке фӕггириз кӕнунцӕ, е нӕуӕг хабар нӕй – уотӕ ӕй мингай ӕнзти дӕргъи.


	1 Раст ӕй. Библий финст ӕрцудӕй, нефилимти туххӕй. Еци дзурд нисан кӕнуй «иннети ка рахъан кӕнуй, е» (Райдайӕн 6:4).




	2 Ескӕбӕл ку рагириз кӕнай, уӕд уоми лӕгъузӕй неци ес.


	2 Раст нӕй. Гириз кӕбӕл фӕккӕнунцӕ, уӕхӕн ӕригӕнттӕй беретӕ сӕхе дӕр рамарунцӕ.




	3 Цӕмӕй дӕ ниууадзонцӕ, уой туххӕй гъӕуама сӕ хӕццӕ нӕмгӕ кӕнай.


	3 Раст нӕй. Хилкъахгутӕ хъаурӕгиндӕр фӕуунцӕ кӕбӕл фӕггириз кӕнунцӕ, уонӕй ӕма си дӕхе еуварс дарун хуӕздӕр уодзӕй.




	4 Ескӕбӕл куд гириз кӕнунцӕ, уой ку фӕууинай, уӕд хуӕздӕр уайдӕ дӕхе нециуинӕг искӕнун.


	4 Раст нӕй. Раст н’ адтайдӕ еуварсӕй кӕсун, кӕбӕлдӕр куд гириз кӕнунцӕ, уомӕ. Дӕхе ку нигъгъос кӕнай, уӕд уавӕр хуӕздӕр нӕ фӕууодзӕй, фуддӕр ци фӕууа, ӕндӕр.




	5 Иннетӕбӕл ка фӕггириз кӕнуй, етӕ арӕхдӕр ӕнӕнифсхаст фӕуунцӕ.


	5 Раст ӕй. Кӕд хилкъахгутӕ сӕхемӕ цидӕр фӕккӕсунцӕ, уӕддӕр си беретӕ ӕнӕнифсхаст фӕуунцӕ, ӕма ескӕбӕл ке фӕггириз кӕнунцӕ, уомӕй сӕхе уӕлдӕр кӕнунцӕ.




	6 Хилкъахгути бон ӕй сӕхе раййевун.


	6 Раст ӕй. Хилкъахгутӕн ес банхус кӕнӕн, цӕмӕй сӕ зундахаст раййевонцӕ ӕма уотӕ мабал кӕнонцӕ.









КУД АРХАЙДЗӔНӔ?


	Хилкъахгутӕ мӕ сӕ разӕй ку искӕнонцӕ, уӕд ци бакӕндзӕн кенӕ ци зӕгъдзӕн?









ФУЛДӔР БАЗОНӔ!




[image: Хилкъахгути нихмӕ федар фӕллӕууӕ, нӕмгӕ ма кӕнӕ, уотемӕй]


Бакӕсӕ видеороликмӕ «Хилкъахгути нихмӕ федар фӕллӕууӕ, нӕмгӕ ма кӕнӕ, уотемӕй!»









^ (Ӕмб. 29:11) Ӕнӕзонд йӕ маст иууылдӕр ныккалы, зондджын та йӕ маст кӕронмӕ уромы.



^ (Ром. 12:17) Ӕвзӕрдзинад ӕвзӕрдзинадӕй макӕмӕн фидут. Аразут, алкӕй цӕсты дӕр хорз цы у, уый.



^ (Ӕмб. 22:3) Ӕмбаргӕ адӕймаг фыдбылыз уыны ӕмӕ дзы йӕхи хизы, ӕвӕлтӕрдтӕ та размӕ ацӕуынц ӕмӕ бӕллӕхы бахауынц.



^ (Ӕмб. 15:1) Фӕлмӕнӕй дзуапп ратт, ӕмӕ адӕймагӕн йӕ маст ссӕудзӕн, рӕхуыст ныхасӕй та маст ссудзы.



^ (2 Тим. 2:24) Ӕмӕ Хицауы цагъар та хъуамӕ хыл ма кӕна, фӕлӕ хъуамӕ алкӕимӕ дӕр уа фӕлмӕн*, иннӕты ахуыр кӕнынмӕ арӕхса, исчи йын ӕвзӕрӕй исты куы араза, уӕд йӕхиуыл хӕцын фӕраза,

Кӕнӕ «уӕздан; сабыр».


^ (Райд. 6:4) Уыцы заман, ӕмӕ уый фӕстӕ дӕр, зӕххыл царди уӕйыг адӕм*, уымӕн ӕмӕ-иу ӕцӕг Хуыцауы фырттӕ ӕмуат ӕрцыдысты зӕххон чызджытимӕ, ӕмӕ-иу сын райгуырд лӕппутӕ – уыдон уыдысты уӕйыг адӕм, ӕмӕ уыдысты тыхджын ӕмӕ уӕды заман зындгонд.

Комк. «нефилимтӕ» – нысан кӕны «иннӕты чи сфӕлдахы, уыдон».








[image: Биццеуӕн е ’нкъласонтӕ тамаку дӕттунцӕ]



6 ФАРСТА

Ме ’нгӕртти зунди нихмӕ федар куд фӕллӕууон?


УОЙ ЗОНУН ЦӔМӔН ГЪӔУЙ?

Дӕхе гъуди дин ку уа, уӕд дӕ цард дӕхуӕдӕг араздзӕнӕ, иннетӕ нӕ, фал.





ДУ БА КУД БАКОДТАЙСӔ?


Дӕ цӕститӕбӕл рауайун кӕнӕ: Брайанмӕ ӕ къласи биццеутӕ дууемӕй ӕрбацӕунцӕ, ӕма сӕ ку фӕууидта, уӕд ӕ зӕрдӕ гупп-гупп кӕнун фӕййагайдта. Аци къуӕре ин дууӕ хатти загътонцӕ, цӕмӕй сӕ хӕццӕ тамаку бадума. Нур ба ӕртиккаг хатт ӕрбацӕунцӕ.

Сӕ еу загъта:

– Брайан, еу цидӕр дин бавдесон? Дӕ зӕрдӕмӕ фӕццӕудзӕй!


«Цидӕр», зӕгъгӕ, ку загъта, уӕд имӕ ӕ цӕстӕ фӕнникъулдта, ӕ къох ӕ дзиппи рацавта ӕма Брайанмӕ цидӕр бадардта.

Брайан ин ӕ къохи тамаку рауидта ӕма ӕ зӕрдӕ фуртухстӕй никки хъӕбӕрдӕр ниггупп-гупп кодта.

– Нӕ мӕ гъӕуй! Айразмӕ дӕр дин ӕй ку загътон, ке нӕ...

Иннӕ биццеу ӕй кӕронмӕ дзорун нӕ бауагъта:

– Ци кӕни? Фӕттарстӕ?

– Неци фӕттарстӕн!

Уӕд сӕ еу ӕ къох Брайани усхъӕбӕл ниввардта ӕма загъта:


– Еу пъӕртт си уӕддӕр искӕнӕ.

Иннӕ биццеу ба имӕ тамаку бадардта ӕма ин еци налатӕй загъта:

– Ма тӕрсӕ, некӕмӕн ӕй зӕгъдзиан. Зонгӕ дӕр ӕй неке бакӕндзӕй.

Ду ба Брайани бунати ци бакодтайсӕ?






ӔРЛӔУУӔ ӔМА РАСАГЪӔС КӔНӔ!


Цума Брайани ӕнгӕрттӕ сӕхе уотӕ цӕмӕн дарунцӕ? Сӕхе зундӕй архайунцӕ? Ӕвӕдзи, нӕ. Сӕхуӕдтӕ дӕр уотӕ иннетӕмӕ гӕсгӕ кӕнунцӕ. Ӕригӕнтти фӕффӕндуй, цӕмӕй син иннети цӕсти кадӕ уа, ӕма сӕ уомӕ гӕсгӕ фӕнзун райдайунцӕ.

Дӕуӕн ба уӕхӕн уавӕри ци банхус кӕндзӕй де ’нгӕртти зундбӕл ма рацӕун?

	            ИДАРДМӔ КӔСӔ

Библи зӕгъуй: «Лӕдӕргӕ адӕймаг фидбилиз уинуй ӕма си ӕхе хезуй, ӕвӕлтӕрдтӕ ба размӕ цӕунцӕ ӕма бӕллӕхи бахаунцӕ» (Ӕмбесӕндтӕ 22:3).

Дӕ бон ӕй уавӕр идардмӕ уинун. Зӕгъӕн, дӕ разӕй дӕ къласи биццеути уинис тамаку думгӕ. Рагацау ӕй ку зонай, ци уодзӕй, уой, уӕд цӕттӕ уодзӕнӕ.



	             РАСАГЪӔС КӔНӔ

Библи зӕгъуй: «Уӕ цӕсгон кӕдзос уӕд» (1 Петури 3:16).

Расагъӕс кӕнӕ, еугурӕйдӕр куд кӕнунцӕ, ду дӕр уотӕ ку кӕнай, уӕд дӕ е цӕмӕ ’ркӕндзӕй? Де ’нгӕрттӕ дӕ, ӕвӕдзи, цидӕр рӕстӕгмӕ ниууадздзӕнцӕ. Фал уой фӕсте ба? Цӕмӕй де ’нкъласонти цӕсти кадгиндӕр уай, уой туххӕй уони хузӕн дӕхе дардзӕнӕ, е дӕмӕ раст ку нӕ кӕса, уӕддӕр? (Рацуд 23:2).



	             УНАФФӔ РАХӔССӔ

Библи зӕгъуй: «Зундгин адӕймаг тӕрсуй Хуцауӕй» (Ӕмбесӕндтӕ 14:16).

Абони уа исон уа, уӕддӕр гъӕудзӕй унаффӕ рахӕссун ӕма еци унаффӕ цӕмӕ ӕркӕндзӕй, уой хӕццӕ цӕрун. Библий финст ес, раст унаффӕ ка рахаста, уӕхӕн адӕни туххӕй, зӕгъӕн, Иосиф, Иов ӕма Йесо. Удта ма си финст ес, лӕгъуз унаффӕ ка рахаста, уӕхӕн адӕни туххӕй дӕр, зӕгъӕн, Каин, Исав ӕма Иудӕ. Библи зӕгъуй: «Кӕнӕ хуарздзийнадӕ» (Псалом 37:3). Дӕ унаффитӕ цӕмӕ ӕркӕндзӕнцӕ, уобӕл рагацау лӕмбунӕг ку расагъӕс кӕнай, уӕд дӕхемӕ дӕр дессаг фӕккӕсдзӕй, дӕ гъуди балӕдӕрун кӕнун дин куд ӕнцон уодзӕй, е.





Тухсгӕ ма кӕнӕ, де ’нгӕрттӕн дӕ лекцитӕ кӕсун нӕ гъӕуй. Ӕрмӕстдӕр дӕ гъӕуй федарӕй зӕгъун «нӕ». Ку дӕ бафӕндӕуа, уӕдта дӕ бон ӕй бафтаун:

	«Еци хабӕрттӕ ӕнӕ мӕнӕй кӕнтӕ!»



	«Уой туххӕй мӕмӕ мабал дзоретӕ!»



	«Цума мӕ нӕ зонетӕ, уотӕ!»





Ӕрмӕст дзорӕ федарӕй ӕма комкоммӕ. Уотӕ ку кӕнай, уӕд ибӕл дӕхуӕдӕг дӕр бадес кӕндзӕнӕ, де ’нгӕрттӕ дӕ куд тагъд фӕууадздзӕнцӕ, уобӕл.






ИННЕТӔ ДӔБӔЛ КУ ХОДОНЦӔ




[image: Еу бицциу инней роботи хузӕн аразуй]
Де ’нгӕртти зундбӕл ку цӕуай, уӕд уодзӕнӕ роботи хузӕн ӕма уони ци фӕндуй, уой кӕндзӕнӕ





Де ’нгӕрттӕ дӕбӕл ку ходонцӕ, уӕд дин ци кӕнгӕ ’й? Уотӕ дин ку дзоронцӕ, ци ’й, фӕттарстӕ, зӕгъгӕ, уӕд ӕй зонӕ, уотӕ дин уой туххӕй дзорунцӕ, цӕмӕй уони зундбӕл рацӕуай. Дӕ бон ци ӕй бакӕнун?

	Дӕ бон ӕй зӕгъун: «Гъо, тӕрсун!» Удта син дӕ гъуди балӕдӕрун кӕнӕ.



	Ба син лӕдӕрун кӕнӕ, «нӕ» цӕмӕн зӕгъис, уой. Удта сӕ расагъӕс кӕнунмӕ баразӕнгард кӕнӕ. Зӕгъӕ син: «Уой ӕнгъӕл н’ адтӕн, ӕма уӕхӕн цидӕртӕ уӕ сӕрмӕ ӕрхӕсдзиайтӕ!»





Уӕддӕр дӕ ку нӕ уадзонцӕ, уӕдта рандӕ уо! Куд фулдӕр лӕууай сӕ рази, уотӕ дӕбӕл хъӕбӕрдӕр гириз кӕндзӕнцӕ. Ку рандӕ уай, уӕд бӕрӕг уодзӕй, федар уодигъӕдӕ дин ке ес.

Де ’нгӕрттӕ дӕ, ӕвӕдзи, еугур уӕгъдӕ не ’скӕндзӕнцӕ. Фал уӕддӕр дӕ бон ӕй дӕхе сӕрӕй сагъӕс кӕнун ӕма дӕмӕ раст ци кӕсуй, уой кӕнун. Куд фӕнди ма уа, уӕддӕр гъуддаг куд ниллух уодзӕй, е дӕхецӕй кӕнгӕ ’й (Йесо Навин 24:15).







КУД АРХАЙДЗӔНӔ?


	Цӕмӕй мӕ ме ’нгӕрттӕ лӕгъуз зундбӕл ма исаразонцӕ, уой туххӕй мӕ бон куд  ӕй мӕхе бацӕттӕ кӕнун?



	Лӕгъуз ести мин ку кӕнун кӕнонцӕ, уӕд куд бакӕндзӕн?









ФУЛДӔР БАЗОНӔ!




[image: Де ’нгӕртти зундбӕл ма цо!]


Бакӕсӕ видеороликмӕ «Де ’нгӕртти зундбӕл ма цо!»









^ (Ӕмб. 22:3) Ӕмбаргӕ адӕймаг фыдбылыз уыны ӕмӕ дзы йӕхи хизы, ӕвӕлтӕрдтӕ та размӕ ацӕуынц ӕмӕ бӕллӕхы бахауынц.



^ (1 Пет. 3:16) Уӕ цӕсгом сыгъдӕг уӕд, цӕмӕй, уӕ ныхмӕ цыфӕнды ма дзурой, уӕддӕр, уӕ ныхмӕ чи дзуры, уыдонмӕ худинаг ӕркӕса, уӕ хорз чырыстон уаг ӕмӕ ӕгъдау уынгӕйӕ.



^ (Рац. 23:2) Адӕмӕн сӕ фылдӕр ӕвзӕрдзинады ’рдӕм куы аздӕхой, уӕддӕр ды сӕ фӕдыл ма ацу. Искӕй хъуыддаг куы ’взарой, уӕд адӕмы зондыл ма ацу ӕмӕ мӕнгӕвдисӕн ма ныллӕуу, ӕмӕ рӕстдзинад ма зыгъуыммӕ кӕн.



^ (Ӕмб. 14:16) Зондджын адӕймаг тӕрсы Хуыцауӕй ӕмӕ йӕхи хизы ӕвзӕрдзинадӕй, ӕнӕзондӕн та йӕ маст рафыцы ӕмӕ вӕййы йӕхицӕй ныфсджын.



^ (Пс. 37:3) Дӕ зӕрдӕ дар Йегъовӕйыл ӕмӕ араз хорздзинад, Цӕр зӕххыл ӕмӕ иузӕрдионӕй архай.



^ (Йес. Н. 24:15) Кӕд уӕ Йегъовӕйӕн лӕггад кӕнын нӕ фӕнды, уӕд та равзарут абон, кӕмӕн лӕггад кӕндзыстут: уӕ фыдӕлтӕ доны фаллаг фарс цы хуыцӕуттӕн куывтой, уыдонӕн ӕви, кӕй зӕххыл цӕрут, уыцы аморейты хуыцӕуттӕн. Фӕлӕ ӕз ӕмӕ мӕ бинонтӕ лӕггад кӕндзыстӕм Йегъовӕйӕн».









[image: Кизгӕ ӕнӕгъдау миуӕ бакӕнунбӕл нӕ исарази ӕй]



7 ФАРСТА

Мӕхе куд дарон, ӕнӕгъдау миуӕ мин еске ку кӕнун кӕна?


УОЙ ЗОНУН ЦӔМӔН ГЪӔУЙ?

Еци гъуддагмӕ ци цӕстӕй кӕсис, е дӕ цардбӕл хъӕбӕр рабӕрӕг уодзӕй.





ДУ БА КУД БАКОДТАЙСӔ?


Дӕ цӕститӕбӕл рауайун кӕнӕ: Кирӕ Майкки хӕццӕ дууӕ мӕйи размӕ базонгӕ ’й, фал имӕ уотӕ кӕсуй, цума ’й алкӕддӕр зудта. Кӕрӕдземӕ СМС-тӕ ферветунцӕ, телефонӕй сахатгай фӕдздзорунцӕ, удта кӕрӕдзей ӕнӕдзоргӕй дӕр лӕдӕрунцӕ.

Дууӕ мӕйи дӕргъи сӕ астӕу неци адтӕй, ӕрмӕстдӕр кӕрӕдзей къохтӕбӕл хуӕстӕнцӕ ӕма фембӕлгӕй кӕрӕдземӕн ра ба кӕниуонцӕ. Фал нур Майккӕн ӕ зӕрди фулдӕр цидӕр ес.

Кири бунати ку адтайсӕ, уӕд ду ба идарддӕр ци кодтайсӕ?






ӔРЛӔУУӔ ӔМА РАСАГЪӔС КӔНӔ!




[image: Кадӕр хуарз дзаумауӕй ругсӕрфӕн искодта]
Лӕг ӕма уоси цард Хуцауи лӕвар ӕй. Ӕнӕгъдау миуӕ ка бакӕнуй, е ба еци лӕварӕн нӕ аргъ кӕнуй. Уой ӕнгъезуй рабарун, ке дин балӕвар кодтонцӕ, уӕхӕн рӕсугъд хъӕппӕлӕй ругтӕ сӕрфун ку райдайай, уой хӕццӕ





Къӕдзӕхӕй ку рагӕпп кӕнай, уӕд цъеуи хузӕн не ’стӕхдзӕнӕ, фал дӕхе бабун кӕндзӕнӕ. Уотӕ уодзӕй, Хуцауи закъон, «хӕтундзийнадӕй уӕхе хезетӕ», зӕгъгӕ, ку нецӕмӕ ’рдарай, уӕд дӕр (1 Фессалоникӕгтӕмӕ 4:3).

Еци закъон ӕнхӕст кӕнун цӕмӕн гъӕуй? Библи зӕгъуй: «Хӕтгӕ ка кӕнуй, е ӕхе бауӕри тӕрегъӕди цӕуй» (1 Коринфӕгтӕмӕ 6:18). Аци дзурдтӕ куд лӕдӕргӕ ’нцӕ?

Ахургӕндтӕ куд зӕгъунцӕ, уомӕ гӕсгӕ, ӕнӕгъдау миуӕ ка бакодта, уӕхӕн ӕригӕнттӕй беретӕ исӕмбалдӕнцӕ, дӕлдӕр финст зиндзийнӕдтӕй еу кенӕ цалдӕребӕл.

	РАФӔСМОН КӔНУНЦӔ. Ӕнӕгъдау миуӕ ка бакодта, еци ӕригӕнттӕй сӕ фулдӕр уой фӕсте рафӕсмон кодтонцӕ.



	КӔРӔДЗЕБӔЛ НӔБАЛ ФЕУУӔНДУНЦӔ. Уой фӕсте биццеу дӕр ӕма кизгӕ дӕр фӕссагъӕс кӕнунцӕ, мӕнӕй уӕлдай ма цума ке хӕццӕ адтӕй, зӕгъгӕ.



	ФУДӔНГЪӔЛ ФӔУУНЦӔ. Алли кизги дӕр фӕндуй, цӕмӕй ин аргъ кӕнонцӕ, уотид си ма рапайда кӕнонцӕ, фал. Биццеутӕй ба берети зӕрдӕмӕ нӕбал фӕццӕунцӕ, еци гъуддаги син ка исарази уй, уӕхӕн кизгуттӕ.



	Мадта ци ес зӕгъӕн? Ӕнӕгъдау миуӕ ку бакӕнай, уӕд дӕхе фӕхходуйнаг кӕндзӕнӕ (Ромӕгтӕмӕ 1:24). Мадта дӕхецӕн аргъ кӕнун зонӕ!





Бӕрӕг уӕд, федар уоддигъӕдӕ дин ке ес ӕма хӕтундзийнадӕй еуварс ке дӕ (1 Фессалоникӕгтӕмӕ 4:3). Фӕстӕдӕр дин цардӕмбал ку уа, уӕд дин бийнонти цард цийнӕдзийнадӕ хӕсдзӕй. Ӕма уӕд нӕдӕр фӕсмон кӕндзӕнӕ, нӕдӕр дӕбӕл сайд ӕрцӕудзӕй, удта дӕ цардӕмбалбӕл дӕр ӕууӕнддзӕнӕ (Ӕмбесӕндтӕ 7:22, 23; 1 Коринфӕгтӕмӕ 7:3).






КУД ДӔМӔ КӔСУЙ?


	  Ӕцӕгӕй дӕ ка уарзуй, е дӕ дзурдӕй кенӕ гъуддагӕй бафхуӕрдзӕй?



	  Хуцауӕй ке туххӕй раидард уай, уӕхӕн ести дин кӕнун кӕндзӕй? (Дзиуиттӕгтӕмӕ 13:4).











КИЗГУТТӔН




[image: Кизгӕ бадуй ӕма сагъӕс кӕнуй]


Биццеутӕй беретӕ фӕззӕгъунцӕ, ӕнӕгъдау миуӕ бакӕнунбӕл син ка исарази ӕй, уӕхӕн кизги ке некӕд ракурдтайуонцӕ. Цӕмӕн? Уомӕн ӕма сӕ цардӕмбалӕн кӕдзос, ӕнӕвнӕлд кизгӕ гъӕуй.

Ӕвӕдзи дӕмӕ е дессаг фӕккастӕй, кӕмидӕр ба мӕстгун дӕр ра дӕ. Кизгӕ ма биццеу лӕг ӕма уоси цард ку фӕккӕнунцӕ, уой киноти уотӕ февдесунцӕ, цума си лӕгъузӕй неци ес, кенӕ цума е ӕцӕг уарзт ӕй.

Фал ӕнцон сайӕн ма уо! Рӕдуйун дӕ ка кӕнуй, е ӕрмӕстдӕр ӕхе сагъӕс кӕнуй (1 Коринфӕгтӕмӕ 13:4, 5).





БИЦЦЕУТӔН




[image: Биццеу бадуй ӕма сагъӕс кӕнуй]


Кӕд дин уарзон ес, уӕд расагъӕс кӕнӕ, ӕцӕгӕйдӕр ин ӕ хуарзбӕл тухсис? Кӕд гъо, уӕд дӕ бон хуӕздӕр куд уодзӕй бавдесун, ӕцӕгӕйдӕр уотӕ ке ӕй, уой? Федар уо, цӕмӕй Хуцауи закъон ма фехалай. Зундгин уо, цӕмӕй дӕ рӕдудмӕ ка ӕркӕна, уӕхӕн уавӕртӕй дӕхе гъӕуай кӕнай. Еци кизги уарзӕ ӕма ин хуӕздӕр куд уодзӕй, уобӕл сагъӕс кӕнӕ.

Аци менеугутӕ дӕмӕ ку уонцӕ, уӕд дӕ уарзон кизгӕ дӕр суламитаг кизги хузӕн гъуди кӕндзӕй: «Мӕ уарзон ӕй мӕн, ӕз ба дӕн мӕ уарзони» (Соломони зар 2:16). Ӕма дӕ уӕд никки фулдӕр уарздзӕй!





УНАФФИТӔ


Еске дин ӕнӕгъдау миуӕ ку кӕнун кӕна ӕма дин уотӕ ку зӕгъа, кӕд мӕ уарзис, уӕд исарази уодзӕнӕ, зӕгъгӕ, уӕд ин федарӕй зӕгъӕ: «Кӕд мӕ уарзис, уӕд мин уотитӕ нӕ дзордзӕнӕ!»

Еске хӕццӕ ӕмбӕлгӕй дӕ гъудий дарӕ еу хуарз уагӕвӕрд: дӕ ниййергути размӕ дӕ уарзони хӕццӕ дӕхе куд нӕ дардтайсӕ, уотӕ дӕхе ӕнӕуой дӕр макӕд дарӕ.





КУД АРХАЙДЗӔНӔ?


	Еске дин ӕнӕгъдау миуӕ ку кӕнун кӕна, уӕд ин ци зӕгъдзӕнӕ?



	Цӕхуӕн уавӕрти дин зиндӕр уодзӕй зӕгъун «нӕ»?



	Дӕ бон куд ӕй уӕхӕн уавӕртӕй дӕхе хезун?











^ (1 Фес. 4:3) Хуыцауы фӕндон у, цӕмӕй уат сыгъдӕг ӕмӕ хӕтындзинадӕй уӕхи хизат.



^ (1 Кор. 6:18) Хӕтындзинадӕй дард лидзут. Адӕймаг ӕндӕр цавӕрфӕнды тӕригъӕд куы ракӕна, уӕд уый комкоммӕ йӕ буармӕ ницы бар дары, фӕлӕ, хӕтгӕ чи кӕны, уый та йӕхи буары тӕригъӕды цӕуы.



^ (Ром. 1:24) Уымӕ гӕсгӕ сӕ Хуыцау дӕр сӕ зӕрдӕйы фӕндтӕм гӕсгӕ сӕхи бар ныууагъта, цӕмӕй чъизи хъуыддӕгтӕ кӕной ӕмӕ сӕ буӕрттӕй хынджылӕггаг аразой.



^ (1 Фес. 4:3) Хуыцауы фӕндон у, цӕмӕй уат сыгъдӕг ӕмӕ хӕтындзинадӕй уӕхи хизат.



^ (Ӕмб. 7:22, 23) Ӕмӕ уый дӕр йӕ фӕдыл араст, гал ӕргӕвдынмӕ куыд фӕцӕйкӕнынц ӕмӕ ӕнӕзонд адӕймаджы хъадаманты мидӕг бафхӕрынмӕ* куыд фӕцӕйкӕнынц, афтӕ, 23 цалынмӕ йын фат йӕ игӕр нӕ ныппырх кӕна, уӕдмӕ. Цъиу хызмӕ куыд тӕха, афтӕ уый дӕр тӕхы хызмӕ ӕмӕ йӕ не ’мбары, йӕ уд фыдбылызы кӕй ӕппары.

Кӕс Ӕм 1:2, фип.


^ (1 Кор. 7:3) Лӕг ӕххӕст кӕнӕд, йӕ усы раз ыл цы хӕс ис, уый, ӕмӕ афтӕ ус дӕр ӕххӕст кӕнӕд, йӕ лӕджы раз ыл цы хӕс ис, уый.



^ (Дзиуит. 13:4) Йӕ бинонты цард уӕ алкӕй цӕсты дӕр уӕд кадджын ӕмӕ уӕ хуыссӕнуат ма фӕчъизи кӕнут, уымӕн ӕмӕ, хӕтгӕ чи кӕны ӕмӕ йӕ цардӕмбалыл гадзрахатӕй чи цӕуы, уыдонӕн Хуыцау кӕндзӕн тӕрхон.



^ (1 Кор. 13:4, 5) Уарзондзинад бирӕ фӕразы ӕмӕ у хӕларзӕрдӕ. Уарзондзинад хӕлӕг нӕ кӕны, йӕхицӕй не ’ппӕлы, йӕ сӕр бӕрзӕндты нӕ хӕссы, 5 чи не ’мбӕлы, ахӕм митӕ нӕ кӕны, йӕхицӕн куыд хуыздӕр уа, ууыл нӕ хъуыды кӕны, уайтагъд нӕ рамӕсты вӕййы. Ӕвзӕрӕй йын чи цы ракодта, уыдон нӕ нымайы.



^ (Сол. з. 2:16) «Мӕ уарзон у мӕн, ӕз та дӕн мӕ уарзоны. Уый йӕ дзуг хизы лилиты ’хсӕн.









[image: Ӕхемӕ ка нийгъуста, уӕхӕн кизгӕ]



8 ФАРСТА

Тухмиуи фӕсте идарддӕр куд цӕрон?


УОЙ ЗОНУН ЦӔМӔН ГЪӔУЙ?

Алли анз дӕр милиуангай адӕнӕн тухмиуӕ бакӕнунцӕ. Еци бӕллӕх арӕхдӕр ӕригӕнттӕбӕл ӕрцӕуй.





ДУ БА КУД БАКОДТАЙСӔ?


Аннетт ӕй лӕдӕргӕ дӕр нӕ ракодта, еу лӕг ӕй зӕнхӕмӕ куд фесхуста, уой. Аннетт зӕгъуй: «Мӕ бон ци адтӕй, уой кодтон, цӕмӕй си феййервазтайнӕ. Ницъцъӕхахст кӕнунмӕ гъавтон, фал мӕ бон не ’ссӕй. Ӕсхустон ӕй, къахӕй-къохӕй ӕй надтон, мӕ нихтӕй ӕй тудтон, фал удта ӕвваст карз рист ралӕдӕрдтӕн – кардӕй мӕ барӕхуста. Уой фӕсте ба ин мӕ бон нецибал адтӕй».

Ду ба уӕхӕн уавӕри ци бакодтайсӕ?






ӔРЛӔУУӔ ӔМА РАСАГЪӔС КӔНӔ!


Талингӕ рауӕн цӕугӕй лӕмбунӕг ку уай, уӕддӕр, гӕнӕн ес, ӕма уӕхӕн уавӕри бахауай. Библи зӕгъуй: «Цӕрдӕг ка ӕй, етӕ нӕ рамолунцӕ догъи... зонундзийнӕдтӕ кӕмӕ ес, аргъ уонӕн нӕ фӕккӕнунцӕ, уомӕн ӕма, кӕд кӕбӕл ци ’рцӕудзӕй, уой неке зонуй» (Екклесиаст 9:11).

Аннетти хузӕн ӕригӕнттӕй беретӕн тухмиуӕ бакодтонцӕ, ке нӕ фӕсмардтонцӕ, уӕхӕн адӕн. Иннетӕн ба зонгитӕй кенӕ бийнонтӕй еске. Наталибӕл дӕс анзи ку цудӕй, уӕд ин тухмиуӕ бакодта сӕ синхонти биццеу. Натали зӕгъуй: «Хъӕбӕр фӕттарстӕн, удта хъӕбӕр ӕфсӕрми кодтон ӕма ’й фиццаг рӕстӕг дзоргӕ дӕр некӕмӕн кодтон».






ДӔУ ФУД СИ НЕЦИ ЕС


Аннетт цӕйбӕрцӕдӕр рӕстӕг ӕхемӕ фудгин кастӕй. «Еци хабар абони дӕр мӕ цӕститӕбӕл арӕх рауайуй,– зӕгъуй Аннетт,– уотӕ мӕмӕ кӕсуй ӕма мӕ хъӕбӕрдӕр гъудӕй ӕ хӕццӕ тох кӕнун. Фал мӕ кардӕй ку барӕхуста, уӕд уотӕ фӕттарстӕн ӕма мӕ бон нецибал адтӕй, фал гъӕугӕ ба кодта!»

Натали дӕр еци хабари фӕсте ӕхе хуардта. «Куд ӕнцонсайӕн разиндтӕн,– загъта Натали.– Мӕ ниййергутӕ мин алкӕддӕр фӕдзахстонцӕ, цӕмӕй гъӕунги алкӕддӕр мӕ хуӕри хӕццӕ еумӕ гъазтайанӕ, фал сӕмӕ нӕ байгъустон. Уотӕ уайуй, ӕма мӕбӕл уӕхӕн фидбилиз мӕхе фудӕй ӕрцудӕй. Еци хабар мӕ бийнонтӕн хъӕбӕр берӕ маст ӕрхаста. Мӕ бон ӕй мӕхецӕн ниххатир кӕнун нӕй».

Кӕд ду дӕр Аннетт ӕма Наталий хузӕн дӕхе хуӕрис, уӕд ӕй зонӕ, уӕхӕн хабар дӕбӕл дӕхе фӕндӕй не ’рцудӕй. Еуӕй-еу адӕн еци гъуддагмӕ раст цӕстӕй нӕ кӕсунцӕ ӕма фӕззӕгъунцӕ, зӕгъгӕ, е лӕг ӕй, ӕма уӕ мадта ци фӕндадтӕй, кенӕ, дан, кизгӕн ӕхе фуд адтӕй. Фал тухмиуӕ бакӕнуни барӕ некӕмӕн ес. Кӕд дӕбӕл уӕхӕн фидбилиз ӕрцудӕй, уӕд ӕй зонӕ, ду фудгин нӕ дӕ!

«Дӕу фуд си неци ес» зӕгъун, ӕнцон ӕй, фал уобӕл баууӕндун ба уотӕ ӕнцон нӕй. Еуӕй-еуетӕ некӕмӕн фӕдздзорунцӕ, ци сӕбӕл ӕрцудӕй, уой, ӕма сӕ маст сӕ хурфи даргӕй сӕхе бахуӕрунцӕ. Фал ке неци дзорис, уомӕй фуддӕр кӕмӕн кӕнис, тухмиуӕ дин ка бакодта, уомӕн ӕви дӕхецӕн? Гъӕуама раст унаффӕ рахӕссай.






ДӔ ХАБАР РАДЗОРӔ


Библий финст ес, берӕ мӕститӕ ка бавзурста, уӕхӕн рӕстгӕнӕг адӕймаги, Иови, дзурдтӕ: «Мӕхебӕл фӕгъгъарӕнгитӕ кӕндзӕн, мӕ ристзӕрдӕй дзордзӕн!» (Иов 10:1). Ду дӕр уотӕ ку бакӕнай, уӕд дин фенцондӕр уодзӕй. Кӕбӕл ӕууӕндис, уӕхӕн адӕймаги хӕццӕ радзорӕ. Уой фӕрци, тухсун дӕ ка кӕнуй, еци гъудитӕй исуӕгъдӕ уодзӕнӕ ӕма уотӕ хъӕбӕр нӕбал маст кӕндзӕнӕ.



[image: Ӕригон кизгӕ дзубанди кӕнуй е ’мбали хӕццӕ]
Лӕгъуз гъудитӕ дӕ ку нӕ уӕгъдӕ кӕнонцӕ, уӕд уой туххӕй еске хӕццӕ радзорӕ





Аннетт ӕй ӕхебӕл бавзурста ӕцӕгӕйдӕр уотӕ ке ӕй ӕма загъта: «Мӕ хӕстӕг ӕмбали хӕццӕ радзурдтон, ӕма мӕ баразӕнгард кодта, цӕмӕй хестӕр нӕлгоймӕгти хӕццӕ радзурдтайнӕ. Хуарз ӕма имӕ байгъустон. Хестӕр нӕлгоймӕгтӕ мӕ хӕццӕ цалдӕр хатти радзурдтонцӕ ӕма мин загътонцӕ, еци рӕстӕг мӕ хъӕбӕрдӕр ци гъудӕй, уой – ци ӕрцудӕй, уоми мӕн фуд ке неци адтӕй. Ӕз неци фудгин адтӕн».

Натили ба уой туххӕй ӕ ниййергути хӕццӕ радзурдта. Е загъта: «Етӕ мӕ ӕрсабур кодтонцӕ ӕма мин загътонцӕ, цӕмӕй син радзурдтайнӕ, мӕ зӕрди ци адтӕй, уой. Уой фӕрци мӕхемӕ нӕ нийгъустон ӕма мӕ хурфи нӕбал маст кодтон».

Наталийӕн ма уодӕнцойни хуасӕ адтӕй, Хуцаумӕ ке кувта, е дӕр. «Мӕ зӕрди ци ес, уой Хуцауӕн ке дзурдтон, е мин хъӕбӕр ӕнхус кодта,– зӕгъуй Натали,– уӕлдайдӕр ба мин еске хӕццӕ радзорун зин ку уидӕ, уӕд. Хуцауӕн мӕ бон фӕууй алцидӕр радзорун ӕма мӕ зӕрдӕ ӕрсабур уй».

Библий финст ес: «Ес... рӕстӕг дзӕбӕх кӕнунмӕ» (Екклесиаст 3:3). Рӕстӕг иссерисӕ дзӕбӕх бауолӕфунмӕ, дӕхе райерхӕфсисӕ. Фиццагидӕр ба дӕ зӕрдӕ дарӕ Йеговӕбӕл – уодӕнцойнӕдӕттӕг Хуцаубӕл (2 Коринфӕгтӕмӕ 1:3, 4).






КӔД ЕСКЕ ХӔЦЦӔ ӔМБӔЛИС


Еске дӕмӕ ӕнӕгъдау ӕвнӕлдтитӕ ку кӕна, уӕд федарӕй зӕгъӕ: «Дӕ къохтӕ рандӕ кӕнӕ!» Дӕ уарзон дӕ ке ниууадздзӕй, уомӕй ма тӕрсӕ. Ку дӕ ниууадза, уӕд е уобӕл дзорӕг уодзӕй, ӕма дин нӕ аргъ кӕнуй. Ду хуӕздӕри аккаг дӕ – ка дӕ уарза ӕма дин дӕ гъудийӕн аргъ ка кӕна, уӕхӕн адӕймаги аккаг.






ТЕСТ


«Скъолай ку ахур кодтон, уӕд мин биццеутӕ фӕстегӕй мӕ бюстгальтер ратъӕпп кӕниуонцӕ ӕма мин ӕргом зӕгъиуонцӕ, сӕ хӕццӕ ку ниххуссон, уӕд ибӕл ке нӕ рафӕсмон кӕндзӕн» (Кореттӕ).



Еци биццеути туххӕй ци ес зӕгъӕн?

	               Гириз кодтонцӕ.



	               Гацца миутӕ кодтонцӕ.



	               Ӕнӕгъдау фӕндтӕ сӕмӕ адтӕй.





«Еухатт мин автобуси еу биццеу цъумур дзубандитӕ кӕнун райдӕдта, уой фӕсте ба мӕбӕл ӕхе ӕрбалхъивта. Ӕз дӕр ӕй басхустон ӕма ин загътон, рандӕ уай мӕ разӕй, зӕгъгӕ. Уӕд мӕмӕ уӕхӕн каст ӕрбакодта, цума гъӕла дӕн» (Кендис).



Еци биццеуи туххӕй ци ес зӕгъӕн?

	               Гириз кодта.



	               Гацца миутӕ кодта.



	               Ӕнӕгъдау фӕндтӕ имӕ адтӕй.





«Фарӕ мин еу биццеу ӕгас анз фӕдздзурдта ӕ зӕрдӕмӕ ке цӕун ӕма ’й мӕ хӕццӕ ӕмбӕлун ке фӕндуй. Некӕд ин исарази дӕн. Еуӕй-еухатт мин ӕ къох мӕ къохбӕл райвӕридӕ. Ӕз ин фӕззӕгъинӕ ма мӕмӕ ’вналӕ, зӕгъгӕ, фал мӕ уӕддӕр нӕ уагъта. Еу хатт ба мӕ дзабури бӕттӕн ку бастон, уӕд мӕ фӕстити никъкъӕрц кодта» (Бефани).



Еци биццеуи туххӕй ци ес зӕгъӕн?

	               Гириз кодта.



	               Гацца миутӕ кодта.



	               Ӕнӕгъдау фӕндтӕ имӕ адтӕй.





Ӕртемӕн дӕр сӕ раст дзуапп ӕй 3.

Ескӕмӕ ӕнӕгъдау фӕндтӕ ку уа, уӕд е ӕнӕуой гиризӕй ӕма гацца миутӕй цӕмӕй хецӕн кӕнуй?

Ӕнӕгъдау фӕндтӕ кӕмӕ фӕууй, е цъумур дзубандитӕ ӕма дзӕгъӕл ӕвнӕлдтитӕ кӕнун райдайуй, удта «макӕнӕ» дзурд дӕр нӕ фӕллӕдӕруй.

Уӕхӕн гъуддагмӕ уӕлӕнгай цӕстӕй кӕсӕн нӕййес, е арӕх тухмиуӕмӕ дӕр ӕркӕнуй.







КУД АРХАЙДЗӔНӔ?


	Ци ’рцудӕй, уоми мӕхе ку фудгин кӕнон, уӕд куд бакӕндзӕн?



	Хестӕртӕй кӕбӕл ӕууӕндун?









ФУЛДӔР БАЗОНӔ!




[image: Де ’нгӕрттӕ ци дзорунцӕ. Ӕнӕгъдау фӕндтӕ кӕмӕ ес, етӕ дӕ ку тухсун кӕнонцӕ]


Бакӕсӕ видеороликмӕ «Де ’нгӕрттӕ ци дзорунцӕ. Ӕнӕгъдау фӕндтӕ кӕмӕ ес, етӕ дӕ ку тухсун кӕнонцӕ»









^ (Еккл. 9:11) Ӕмӕ та ахъуыды кодтон, зӕгъын, акӕсон, хуры бын цытӕ цӕуы, уымӕ, ӕмӕ федтон: цӕрдӕг чи у, уыдон нӕ рамбулынц дугъы ӕмӕ тыхджынтӕ – тохы, хӕринаг зондджынтӕм нӕ вӕййы, ӕмӕ хъӕздыгдзинӕдтӕ – ӕмбаргӕтӕм, ӕмӕ зонындзинӕдтӕ кӕмӕ ис, аргъ уыдонӕн нӕ фӕкӕнынц, уымӕн ӕмӕ, кӕд кӕуыл цы ’рцӕудзӕн, уымӕн ничи ницы зоны.



^ (Иов 10:1) Мӕ цард мӕ удӕн сӕнад. Мӕхиуыл фӕхъарджытӕ кӕндзынӕн, Мӕ рыстзӕрдӕйӕ дзурдзынӕн!



^ (Еккл. 3:3) ис рӕстӕг марынӕн ӕмӕ рӕстӕг дзӕбӕх кӕнынӕн, ис рӕстӕг пырх кӕнынӕн ӕмӕ рӕстӕг аразынӕн,



^ (2 Кор. 1:3, 4) Табу нӕ Хицау Йесо Чырыстийы Хуыцау ӕмӕ Фыдӕн, тӕригъӕдгӕнаг Фыдӕн ӕмӕ удӕнцойдӕттӕг Хуыцауӕн. 4 Уый нын удӕнцой дӕтты не ’ппӕт зындзинӕдты дӕр, цӕмӕй нын цы удӕнцой дӕтты, уымӕй махӕн дӕр нӕ бон уа иннӕтӕн цыфӕнды зындзинады дӕр удӕнцой дӕттын.









[image: Биццеу къласи бадуй ӕма сӕрикъудурмӕ кӕсуй]



9 ФАРСТА

Эволюцибӕл ӕууӕндӕн ес?


УОЙ ЗОНУН ЦӔМӔН ГЪӔУЙ?

Кӕд эволюци раст ӕй, уӕд цӕмӕн цӕрӕн е бӕрӕг нӕй. Кӕд дуйнейӕн Сфӕлдесӕг ес, удта нӕ бон ӕй базонун, цӕмӕн цӕрӕн ӕма федӕни ци уодзӕй, уой.





ДУ БА КУД БАКОДТАЙСӔ?


Дӕ цӕститӕбӕл рауайун кӕнӕ: Алекс алкӕддӕр ӕууӕндтӕй, Дун-дуйне Хуцау ке сфӕлдиста, уобӕл. Фал абони ба ӕ биологий ахургӕнӕг федарӕй дзурдта, цард эволюций фӕрци ке фӕззиндтӕй, удта ахургӕндтӕ дӕр уотӕ ке зӕгъунцӕ. Алекси нӕ фӕндуй, цӕмӕй иннетӕмӕ гъӕлай хузӕн фӕккӕса. Ӕхенимӕр сагъӕс кӕнуй: «Кӕд ахургӕндтӕ уотӕ зӕгъунцӕ, уӕд ибӕл ӕз ба куд гъӕуама дузӕрдуг кӕнон?»

Ду ба Алекси бунати эволюцибӕл баууӕндтайсӕ, ӕрмӕстдӕр киунугути уотӕ финст ке ӕй, уой туххӕй?






ӔРЛӔУУӔ ӔМА РАСАГЪӔС КӔНӔ!


Беретӕ фӕззӕгъунцӕ цӕбӕл ӕууӕндунцӕ, уой, фал ибӕл цӕмӕн ӕууӕндунцӕ, уой балӕдӕрун кӕнун ба сӕ бон нӕ фӕууй.

	  Еуӕй-еуетӕ Хуцаубӕл ӕууӕндунцӕ, сӕ дин сӕ уотӕ ке ахур кодта, уой туххӕй.



	  Иннетӕ ба эволюцибӕл ӕууӕндунцӕ, скъолай сӕ уотӕ ке ахур кодтонцӕ, уой туххӕй.










ӔХСӔЗ ФАРСТАЙ


Библи зӕгъуй: «Алли хӕдзарӕ дӕр кадӕр искӕнуй, алци ’скӕнӕг ба ӕй Хуцау» (Дзиуиттӕгтӕмӕ 3:4). Цума аци дзурдтӕбӕл ӕууӕндӕн ес?



[image: Биццеу хӕдзарӕмӕ кӕсуй]
Хӕдзарӕй еске уотӕ зӕгъдзӕй, ӕма ӕхуӕдӕг фӕззиндтӕй? Мадта уӕд цард ба ахегъӕди куд фӕззиндтӕй?





АДӔН ЗӔГЪУНЦӔ: космоси цидӕр исрӕмугъта, ӕма уой фӕрци фӕззиндтӕй алцидӕр.

1. Еци хабар ке фӕрци кенӕ цӕй фӕрци ӕрцудӕй?

2. Ци растдӕр ӕй – алцидӕр ӕхегъӕди фӕззиндтӕй, ӕви алцидӕр кадӕр искодта?


АДӔН ЗӔГЪУНЦӔ: адӕн цӕрӕгойтӕй рацудӕнцӕ.

3. Кӕд адӕн маймулитӕй рацудӕнцӕ, уӕд адӕймаги зунд маймулий зундӕй уотӕ хъӕбӕр цӕмӕн хецӕн кӕнуй?

4. Тӕккӕ хумӕтӕгдӕр кълеткитӕ уотӕ зинарӕзт цӕмӕн ӕнцӕ?


АДӔН ЗӔГЪУНЦӔ: эволюцийӕн ес бӕлвурдгӕнӕнтӕ.

5. Уотӕ ка фӕззӕгъуй, еци адӕймаг еци фарста ӕхуӕдӕг рартаста?

6. Цӕйбӕрцӕ адӕн ӕууӕндунцӕ эволюцибӕл, ӕрмӕстдӕр уой туххӕй, ӕма син кадӕр уотӕ ке загъта, еугур зундгин адӕн дӕр уобӕл ӕууӕндунцӕ, зӕгъгӕ?


«Гъӕди рӕсугъд гъӕдин хӕдзарӕбӕл ку исӕмбӕлай, уӕд ци рагъуди кӕндзӕнӕ? Бӕлӕстӕ сӕхуӕдтӕ уотӕ ӕрхаудтӕнцӕ ӕма си уӕхӕн хӕдзарӕ рауадӕй? Уотӕ нӕ фӕууй! Мадта уобӕл ба цӕмӕн гъӕуама ӕууӕндӕн, ӕма Дун-дуйней алцидӕр ӕхе гъӕди фӕззиндтӕй?» (Джули).



«Расагъӕс кӕнӕ, кадӕр дин зӕгъуй, зӕгъгӕ, типографий цидӕр ниггупп кодта ӕма краскӕ тугур ӕма фӕрстӕбӕл ниппурхӕ ’й, ӕма си уотемӕй рауадӕй, ӕнӕгъӕнӕ энциклопедий ка бацудайдӕ, уӕхӕн текст. Уобӕл баууӕндтайсӕ?» (Гвен).








ХУЦАУБӔЛ ЦӔМӔН ГЪӔУАМА ӔУУӔНДАЙ?


Библи нӕ разӕнгард кӕнуй, цӕмӕй «арф сагъӕс кӕнӕн» (Ромӕгтӕмӕ 12:1). Е уобӕл дзорӕг ӕй, ӕма Хуцаубӕл айдагъ уой туххӕй гъӕуама ма ’ууӕндай...

	ӔМА ДӔМӔ ӔНӔУОЙ УОТӔ КӔСУЙ (Лӕдӕрун ӕй, кӕмидӕр цидӕр ке ес)



	ӔМА ИННЕТӔ УОТӔ ГЪУДИ КӔНУНЦӔ (Мӕ алливарс цӕрӕг адӕн еугурӕйдӕр Хуцаубӕл ӕууӕндунцӕ)



	ӔМА ДӔ УОТӔ ИСГЪОМБӔЛ КОДТОНЦӔ (Мӕ ниййергутӕ Хуцаубӕл ӕууӕндунцӕ, ӕма ибӕл ӕз дӕр ӕууӕндун)





Цӕбӕл ӕууӕндис, уой гъӕуама дзӕбӕх лӕдӕрай.

«Нӕ бауӕр куд косуй, уой туххӕй нин нӕ ахургӕнӕг ку фӕдздзоруй, уӕд никки хъӕбӕрдӕр баууӕндун, Хуцау ке ес, уобӕл. Нӕ бауӕри алли хай дӕр, сӕуӕнгӕ ма тӕккӕ листӕгдӕр, ӕхе куст кӕнуй, мах ӕй лӕдӕргӕ дӕр нӕ фӕккӕнӕн, уотемӕй. Адӕймаг ӕцӕгӕйдӕр дессаги конд ӕй!» (Терезӕ).



«Хъӕбӕр устур хӕдзарӕ, устур корабль кенӕ ӕнӕуой машинӕмӕ ку фӕккӕсун, уӕд расагъӕс кӕнун: “Цума сӕ ка кодта?” Зӕгъӕн, машинӕ, ӕвӕдзи, зундгин адӕймаг ӕргъуди кодта, уомӕн ӕма си берӕ листӕг хӕйттӕ еугурӕйдӕр кӕрӕдзебӕл баст ӕнцӕ, ӕма уой фӕрци машинӕ косуй. Ӕма кӕд машинӕ кадӕр искодта, уӕд адӕймаги ба неке искодта?» (Ричард).



«Наукӕ куд фулдӕр ӕртастон, уотӕ ’й хуӕздӕр лӕдӕрдтӕн, эволюци аргъау ке ӕй. [...] Мӕнмӕ гӕсгӕ эволюцибӕл Хуцауӕй зиндӕр баууӕндӕн ӕй» (Энтони).








РАСАГЪӔС КӔНӔ


Ахургӕндтӕ эволюци дӕсгай ӕнзти дӕргъи ӕртасунцӕ, фал ӕй абони уӕнгӕ дӕр кӕронмӕ нӕма лӕдӕрунцӕ. Кӕд ахургӕндтӕ сӕхуӕдтӕ еци гъуддаги еу гъудибӕл хуӕст нӕ ’нцӕ, кӕд ӕма ’й гъӕуама уонӕй хуӕздӕр маке зона, уӕд ибӕл ду ба куд гъӕуама ӕууӕндай?







КУД АРХАЙДЗӔНӔ?


	Зӕгъӕн, дӕ къласӕй дин кадӕр зӕгъуй: «Ӕз Хуцаубӕл не ’ууӕндун. Ду ба?» Дӕлдӕр ниффинсӕ, ци ин зӕгъдзӕнӕ, уой.









ФУЛДӔР БАЗОНӔ!




[image: Де ’нгӕрттӕ ци дзорунцӕ. Хуцаубӕл ес ӕууӕндӕн]


Бакӕсӕ видеороликмӕ «Де ’нгӕрттӕ ци дзорунцӕ. Хуцаубӕл ӕууӕндӕн цӕмӕн ес?»









^ (Дзиуит. 3:4) Кӕй зӕгъын ӕй хъӕуы, алы хӕдзар дӕр чидӕр саразы, ӕмӕ ӕппӕт саразӕг та у Хуыцау.



^ (Ром. 12:1) Гъемӕ уӕдӕ, ме ’фсымӕртӕ, Хуыцау тӕригъӕдгӕнаг кӕй у, уый номӕй уын лӕгъстӕ кӕнын: уӕ буӕрттӕ раттут удӕгас, сыгъдӕг ӕмӕ, Хуыцауӕн ӕхсызгон чи у, ахӕм нывондӕн – лӕггад ын кӕнут, арф хъуыды кӕнут, афтӕмӕй.









[image: Ӕригон биццеу ӕндегӕй бадуй ӕма Библи кӕсуй]



10 ФАРСТА

Библи мин куд банхус кӕндзӕй?


УОЙ ЗОНУН ЦӔМӔН ГЪӔУЙ?

Библи зӕгъуй: «Финстадӕ ӕнӕгъӕнӕй дӕр ӕй Хуцауи разамундӕй финст» (2 Тимофеймӕ 3:16). Кӕд уотӕ ’й, уӕд дин Библи царди медӕг раст над амондзӕй.





ДУ БА КУД БАКОДТАЙСӔ?


Дӕ цӕститӕбӕл рауайун кӕнӕ: Давид ӕнӕзонгӕ рауӕн машинӕбӕл фӕццӕуй. Гъӕунгтӕ куд хуннунцӕ, уомӕ гӕсгӕ ’й балӕдӕрдтӕй, ке фӕддзӕгъӕл ӕй. Ӕвӕдзи кӕмидӕр раст нӕ базилдта.

Ду ба Давиди бунати ци бакодтайсӕ?






ӔРЛӔУУӔ ӔМА РАСАГЪӔС КӔНӔ!


Ес дин цалдӕр вариантти:

	              Еске бафӕрсӕ.



	               Къартӕмӕ кенӕ навигатормӕ ӕркӕсӕ.



	               Идарддӕр цо, кӕд над ести хузти иссерисӕ.





Ами, ӕвӕдзи, 3-аг вариант тӕккӕ лӕгъуздӕр ӕй.

2-аг вариант ба 1-агӕй хуӕздӕр ӕй, уомӕн ӕма дин къартӕ кенӕ навигатор раст над амондзӕнцӕ.

Библи дӕр дин уотӕ ӕнхус кӕндзӕй!

Аци дессаги киунугӕ дин банхус кӕндзӕй...

	  царди зиндзийнӕдти сӕрти хезун



	  дӕхе балӕдӕрун ӕма дӕ уодигъӕдӕ хуӕздӕр кӕнун



	  царди хуӕздӕр надбӕл цӕун










ДЗУӔППИТӔ ӔХСИДЗГӔ ФАРСТАТӔБӔЛ


Дзорун ка райдӕдта, уӕхӕн сувӕллонмӕ берӕ фарстатӕ фӕууй.

	Арв цъӕх цӕмӕн ӕй?



	Стъалутӕ цӕмӕй конд ӕнцӕ?





Ку исустур уй, удта имӕ ӕндӕрхузи фарстатӕ фӕззиннуй.

	Бӕллӕхтӕ цӕмӕн цӕунцӕ?



	Адӕн цӕмӕн мӕлунцӕ?





Цума еци фарстатӕбӕл Библий дзуапп ес?

Беретӕ фӕззӕгъунцӕ, зӕгъгӕ, Библи зӕронд киунугӕ ӕй ӕма си таурӕгътӕй ӕндӕр неци ес, удта зинбалӕдӕрӕн ӕй. Фал цума гъуддаг уой медӕги ӕй ӕви, адӕн Библий туххӕй цитӕ фегъосунцӕ, уой медӕги?

Зӕгъӕн, адӕнмӕ уотӕ кӕсуй, ӕма Библимӕ гӕсгӕ аци дуйней хецау Хуцау ӕй. Цума е ӕцӕгӕйдӕр уотӕ ’й? Абони дуйне хъӕбӕр мӕгур уавӕри ӕй. Адӕн сӕйунцӕ, мӕлунцӕ, мӕгур цард кӕнунцӕ, удта ма сӕбӕл аллихузи лӕгъуз хӕбӕрттӕ дӕр ӕрцӕуй. Куд гъӕуама уа фӕлмӕнзӕрдӕ Хуцау аци хабӕртти фудгин?

Фӕндуй дӕ аци фарстатӕбӕл дзуапп базонун? Библимӕ гӕсгӕ аци дуйней хецау ка ӕй, уой ку базонай, уӕд, ӕвӕдзи, бадес кӕндзӕнӕ!

Куд ӕй фӕууидтай, уотемӕй аци брошюри ци унаффитӕ ес, етӕ Библибӕл арӕзт ӕнцӕ. Йегови Ӕвдесӕнтӕ ’й федарӕй зонунцӕ, Библий унаффитӕбӕл ӕууӕндӕн ке ес, уомӕн ӕма ӕй «Хуцауи разамундӕй финст ӕма пайда ӕй адӕймаги ахур кӕнунмӕ, уайдзӕф кӕнунмӕ, гъуддӕгтӕ раст кӕнунмӕ, раст зундбӕл аразунмӕ» (2 Тимофеймӕ 3:16, 17). Библий унаффитӕ рагидзаманти ци пайда хастонцӕ, нур дӕр уотӕ пайда ’нцӕ. Ӕма ’й ахур кӕнун ку райдайай, уӕд ибӕл нӕ рафӕсмон кӕндзӕнӕ!







ФУЛДӔР БАЗОНӔ!




[image: Библи ахур кӕнун цӕмӕн гъӕуй?]


Бакӕсӕ видеороликмӕ «Библи ахур кӕнун цӕмӕн гъӕуй?»







^ (2 Тим. 3:16) Фыстад ӕнӕхъӕнӕй дӕр у Хуыцауы комытӕфӕй фыст ӕмӕ пайда у адӕймаджы ахуыр кӕнынӕн, уайдзӕф кӕнынӕн, хъуыддӕгтӕ раст кӕнынӕн, раст зондыл аразынӕн,



^ (2 Тим. 3:16, 17) Фыстад ӕнӕхъӕнӕй дӕр у Хуыцауы комытӕфӕй фыст ӕмӕ пайда у адӕймаджы ахуыр кӕнынӕн, уайдзӕф кӕнынӕн, хъуыддӕгтӕ раст кӕнынӕн, раст зондыл аразынӕн, 17 цӕмӕй Хуыцауы адӕймаг алцыдӕр хорз зона ӕмӕ алы хорз хъуыддагмӕ дӕр алцӕмӕй дӕр цӕттӕ уа.

